
Hennie van Deventer

Ons wat die sterkstes is gaan stil

verby die koedoe en die kelkiewyn;

maar dreun die oerwoud oop en stort

die stamme in ons pyn.

Uit Ballade van die bloeddorstige jagter

                                 - G.A. Watermeyer

My storie van die bloubloed-olifantbul Mayafudi het in 2005 sy buiging gemaak. Die boek is opgedra aan my eie tweeling-bulletjies, Jacob en Thomas Claassens, wat hopelik nog oor baie jare afstammelinge van Mayafudi in hul oupa se geliefde bos sal teëkom.  Hierdie nuwe weergawe is ook vir hulle, sê maar vir Kersfees 2006. 

If I learned anything from my time among the elephants, it is the extent to which we are kin. The warmth of their families makes me feel warm. Their capacity for delight gives me joy. Their ability to learn and understand things is a continuing revelation for me.  If a person can’t see these qualities when looking at elephants, it can only be because he or she doesn’t want to.   

-  Douglas Chadwick, The Fate of the Elephant, Viking, Londen, 1993

DRAMATIS ELEPHANTIDAE 

Mayafudi (Maaifoedie)                          -  bloubloed van die bos 

Ukuthula (Vrede van binne)                   -  matriarg van die trop en Mayafudi se ma

Nkosikazi (Prinses/Klein Koningin)       - tweelingsuster van Mayafudi  

Mafunyane (Die Kwaai Een)                  - oupa van Mayafudi  

Moholoholo (Die Grote)                         - pa van Mayafudi

Matcheleni (Die Spoggerige Een)           - ouer suster van Mayafudi

Mabaruli (Groot Voete)                           - mede-askari van Mayafudi

Shawu (genoem na ‘n gebied naby 

Shingwedzi, maar ook bekend as 

Groot Haaktand)                                     - ‘n  olifant-oupatjie wat Mayafudi se pad kruis

Mafunyane (Die Kwaai Een)                  - seun van Mayafudi   

WIE, WAT EN WAAR? 

Mayafudi – Herinneringe van ‘n olifant is ‘n verwerking van die boekie Mayafudi - wat in 2005 in Afrikaans by Tarlehoet-uitgewers verskyn het – met die oog op ‘n Engelse uitgawe. Die veelbewoë lewensverhaal van die olifantbul Mayafudi het in die nuwe verpakking nie in wese verander nie. Dit word egter nuut vertel. Vars inligting, waarnemings en insigte is bygewerk.   
Die boek, ‘n opklitsel van fiksie en feite, is ‘n poging om die leser as ‘t ware in die skurwe vel van ‘n olifant te plaas ten einde die beproewings van brande, vloede, droogtes, stropery en uitdunning uit die olifant-perspektief te ervaar. 

Die koppige Mafunyane (die Kwaai Een) met die formidabele tande was werklik een van die Nasionale Kruger-Wildtuin se groot geeste wat diep olifantspore getrap het. Die sentrale figuur in die boek, die bloubloed-bul Mayafudi, kleinseun van Mafunyane, is ‘n skepping van die verbeelding. Sy naam is ‘n studeerkamer-omvorming van die Afrikaanse skeldwoord maaifoedie (karnallie/vabond). 

Die wyse matriarg Ukuthula (Vrede van binne) is, soos haar seun, uit en uit ‘n fiktiewe karakter. Ukuthula is trouens die oorspronklike naam van die boshuis wat die Van Deventers in 1997 in Sabiepark gekoop het! Sabiepark is in vele opsigte nog ‘n onontdekte juweel: ‘n unieke private natuurreservaat op die voorstoep van die Wildtuin. 

Van die uitkykdekke van die park se rustige groen piekniekplek aan die Sabierivier het ‘n mens ‘n onbelemmerde uitsig op verskeie drinkplekke wat gereeld deur grootvoete besoek word. Oorkant die piekniekplek is die Wildtuin se S3-rivierpad – olifantwêreld soos min. 

Soms kom ‘n hele trop uit die ongerepte oewerbos rivier toe gewiegel-waggel, ander kere daag ‘n ou alleenloper alleen op. Soms is die besoekers haastig en vertoef net ‘n paar minute, ander kere paradeer hulle ure lank. Hul boeiende gedragspatrone bied ‘n fees vir fotograwe.  Dit is hier langs die Sabierivier waar die storie van Mayafudi gebore is.   

Mayafudi - Herinneringe van ‘n olifant kan aan niemand anders opgedra word nie as aan al die olifante wat in daardie omgewing loop en leef. Hulle het die inspirasie verskaf. Baie van die stof is ‘n optekening van hul gewoontes en aktiwiteite wat self waargeneem is.   

Kom ontmoet Mayafudi. Volgende keer as ‘n olifant in die Wildtuin vir u knipoog, is dit dalk een van sy nasate. Wie weet?  

Hennie van Deventer

Melkbosstrand, September 2006

www.hennievandeventer.com/mayafudi.html
1. VUURTJIE IN DIE VELD 

 ‘n Verwarrende toneel in die verte laat Mayafudi in sy spore vassteek.  Deur gesperde skrefiesoë tuur die vorse alleenloperbul stip in die rigting van die vae beweging wat sy sensitiewe olifant-“radar” opgetel het.  Hy spits sy ore met die diep, eweredige kepe – twee enorme, plat stukke vel wat rofweg nogal aan die buitelyne van Afrika herinner. Sy rustelose slurp soek-soek na vreemde reuke in die koel laatmiddaglug.  

Die gryse dier se onrustigheid groei toe sy sintuie sy eerste instinktiewe waarneming bevestig: dit is wel mensegedaantes wat hy ‘n ent voor hom gewaar. Wat sou hulle daar langs die S53 naby die Nkulumbeni-watergat noord van die Krugerwildtuin se Shingwedzi-kamp soek? 

Versteek agter ruie bos, begin hy afgemete, grootvoet-vir-grootvoet, nader stap. Sy hart tamboer teen sy ribbes, en sy maag rommel saggies. Dit is vandag allermins van blydskap. Die olifant is agterdogtig en onseker. Daarom konsentreer hy om sy yslike pote versigtig neer te sit. Hy wil nie dat ‘n takkie wat kraak sy teenwoordigheid verraai nie. 

Later kan hy vier mense onderskei, drie mans en ‘n vrou. Waarskynlik Mosambiekers wat kortpad vat Johannesburg toe. Al vier is erg gehawend. Elkeen het ‘n toegeknoopte bondeltjie en ‘n plastiek-waterkan.  Een is op sy knieë voor ‘n hopie optelhout. Mayafudi kan sien dat hy probeer om ‘n vuurtjie aan die gang te kry, waarskynlik om gevaarlike roofdiere op ‘n afstand te hou.

Wat verkeerd loop, weet Mayafudi nie. Dalk is dit ‘n vinnige, skelm windvlagie. Skielik ontaard die klein vuurtjie egter in ‘n vuur. Dit knetter en kraak soos die droë gras vlamvat. Die vuurmaker spring orent. Hy dans ‘n riel soos hy vlamme trap. 

Sy makkers storm nader om met hul dik weermagstewels te help.  Die vrou kom met ‘n plastiekkan aangehardloop en giet die waardevolle drinkwater op die vlamme uit. Die verskrikte viermanskap stry verbete om die brand te blus. Hulle wil nie dat die rook hul onwettige teenwoordigheid verraai nie.     

“Brandstigters!  Satans!” Sy gevolgtrekking tref Mayafudi soos ‘n elektriese skok. 

Hy onthou met skroeiende felheid ‘n verskriklike vlammenag lank gelede. Hy was toe  nog ‘n jong olifant.  Die wanhoop en trauma terwyl die lekkende vlamme van oral aangerol kom, doem  helder voor sy gees op. ‘n Aggressie soos hy lank nie beleef het nie, oorweldig hom. 

In sy ore is die suising van sy eie bloed soos die geruis van ‘n sterk wind. Voor sy oë word dit gitswart.  ‘n Dawerende trompetter skeur deur die lug. Lank en intens. Toe dreun die aarde soos hy storm. 

Die vrou is rats soos ‘n kat ‘n mopanieboom in. Die mans probeer ylings weghardloop.  Dit is onwys. Met enkele reusehale is die wrokkige Mayafudi op hulle. Net een swaai van sy sterk slurp is genoeg. Al drie syg kermend neer. Toe trap hy hulle. Weer en weer. Daarna pak hy hulle bondeltjies en waterkanne.  Daarvan bly niks oor nie.   

Ook die onskuldige boom moet dit ontgeld. Hy gee dit ‘n paar geweldige rukke en stampe. Die mopanie wieg soos ‘n fluitjiesriet heen en weer en kantel dan op sy sy. Die skraal vroutjie beland soos ‘n lappop op die grond en kruip gillend in ‘n digte sekelbos in. Sy is al een wat oorleef. Met haar gekerm in sy ore storm Mayafudi blindelings na die hoofpad, die H1–7.

Hy bemerk skaars dat die vuurtjie wat so dreigend gelyk het, reeds uitgebrand is. Net ‘n kooltjie gloei nog hier en daar. Die skade is betreklik gering.   

In sy onstuimigheid vergeet Mayafudi wat  sy sorgsame moeder Ukuthula (Vrede van binne in die Sjangaans se taal Tsonga) hom kleintyd geleer het. Hy kyk nie links of regs nie. ‘n Groen Land Rover-safarimotor is met ‘n groep stappers op pad terug na Shingwedzi.  Die ontstelde olifant hardloop volspoed met sy sestonlyf vlakvoor die voertuig in.  

Die Sjangaanse veldwagter agter die stuur skrik, trap rem dat die bande skreeu, pluk desperaat aan die stuurwiel en lê met sy hand op die toeter. Mayafudi skrik hom oorhoeks, en reageer met ‘n tweede, erger uitbarsting. 

Toe die voertuig enkele treë van hom tot stilstand sleep, pak hy dit genadeloos met sy slurp en sy gevaarlike tande. Met een magtige pluk van sy groot kop werp hy die voertuig langs die pad op sy sy. Die toeter haak vas. Dit blêr sieltergend, wat Mayafudi net verder omkrap.  

Klaar met die aanslag op die Land Rover – hoekom, kon hy later nie aan homself verklaar nie – bestorm Mayafudi die sleepwaentjie wat met tollende wiele op sy deksel lê. Hy gee dit twee kappe met sy tande. In die groen metaal verskyn twee lang blink skeure. Eers daarna kom die woedende olifant tot sy sinne. 

Die toneel is chaoties. Gesaai in die pad lê verkykers, kameras, handsakke, hoede en waterbottels. Langs die sleepwaentjie lê twee koffers, waarvan een oopgebars het.  Uit die Land Rover se brandstoftenk lek vinnig ‘n plas diesel.  Die insittendes is klaarblyklik nie een ernstig beseer nie, maar in ‘n toestand van skok. ‘n Jong vrou bly histeries gil. Ander huil bitterlik. Uit die mond van die bestuurder vloei ‘n stroom verwensings in sy eie taal, Tsonga. 

“Hier moet ek weg! Dadelik!” Dié boodskap flits dringend en herhaaldelik deur Mayafudi se brein. Dis soos ‘n radio-noodberig wat oor en oor uitgesaai word.  Sonder ‘n verdere geluid hardloop hy die veld in. Blindelings. Die aarde tril onder sy pote. Takke knars en knak soos in ‘n geweldige storm.  

Waarheen nou?  Hy weet nie. Al wat hy weet, is dat hy verkeerd gedoen het. Hy is gebrandmerk. 

Mettertyd raak hy rustiger. Later die aand in sy skuiling diep in die bos gaan sy enigste opsie soos ‘n boek voor hom oop: hy moet vlug - so ver en vinnig as moontlik. Hy sou egter nie net doelloos vlug voor die veldwagters wat hom onvermydelik met hul swaar gewere sal jag nie. Hy sou sy vlug kombineer met ‘n terugkeer huis toe – die enigste plek waar hy na dese in vrede sy herfsdae sal kan slyt.  

Hy sou terug na die Krugerhek en die Sabierivier.      

2. HUNKERING   

Dit is mos olifantkontrei dié! Wildkykers op die S3 wat al langs die Sabierivier suidwaarts kronkel, sien dit aan die talle bome waarvan die bas in repe afgeruk is of aan die dik boomstompe wat plek-plek die pad versper. Hulle hoor soms die sweepslag-geluid van bosreuse wat meesal voor vernielsugtige alleenloper-bulle en klein bulgroepe swig.  

Tussen die takke langs dié skilderagtige rivierpad kry hulle soms net ‘n glimp van ‘n slurpie se punt wat heen en weer girts. Slurpie? Nie regtig nie. So ‘n “slurpie” kan tot 2 m lank wees – so lank soos ‘n kameelperd se nek, en ‘n massa van 100 kg of meer hê -- so swaar soos twee impalas!

Soms wemel die wêreld daar van die olifante. Groot en klein. Teeltroppe versper moedswillig die pad. Seil gly-gly teen die wal af rivier toe om in die water te plas en met diep teue te drink. Dan dam die motors op die hoogwaterbrug oor die Sabierivier op soos op ‘n Saterdagoggend by ‘n bedrywige sakesentrum in die stad.  ‘n Skare mense hang oor die relings.  Kameras flits. 

Hier, ‘n klipgooi van die Krugerhek met sy nimmereindigende kom en gaan van toeriste, taxi’s, busse en swaar vragmotors, skaars twee kilometer wes van Oom Paul Kruger se forse granietbeeld en die brug, het Mayafudi sowat 55 jaar gelede die eerste lewenslig aanskou. Hier het hy as kleuter tussen die kloekende Ukuthula se beskermende voorbene rondgedraf – een van die heerlikhede van sy kleuterbestaan. 

Dit is die plek waar hy as opgeskote diertjie geleer het hoe heerlik dit is om jou kieste met ‘n maroelaboom se vlesige soet vruggies vol te prop, en watter smaaklike happie ‘n jakkalsbessie se klein, ronde bessies is.  Hy het ook geleer vir ‘n riviervaderlandswilg moet jy oppas. Sy sade kan ‘n olifantjie sonder ophou laat hik.  

Dis die plek waar hy – ‘n ware platjie! -- pret gemaak het. Waar hy lank sorgeloos gelukkig was. 

Nou op sy oudag, in sy ontreddering, spoel daardie herinneringe deur hom. ‘n Intense hunkering pak hom beet. Hy het net een oorheersende begeerte. Dit is om so vinnig soos sy verweerde ou stampers hom kan dra, die terugtog van 250 kilometer na sy geboortegrond agter die rug te kry. 

Mayafudi het al gehoor mense beweer dat olifante nooit vergeet nie. Dit is waar die uitdrukking vandaan kom: ‘n geheue soos ‘n olifant. En ja, olifante vergeet nie sommer nie. Nie kwaad wat hulle aangedoen is nie; ook nie weldade nie. Maar dat hulle nooit vergeet nie, is ‘n mite, dink hy. Hoe ouer hy word, des te korter word sy geheue ook maar. So het hy al vroeër begin agterkom. 

Van sy kleintyd langs sy geliefde Sabierivier onthou hy net grepe. Wat hy wel van doerie tye onthou, kan hy nie altyd doodsekuur plaas presies waar en wanneer dit met hom gebeur het nie. In die diereryk bestaan immers nie horlosies of almanakke nie. ‘n Olifant hou ook nie ‘n dagboek nie.  

Oor een ding is sy geheue egter glashelder. Dit is hoe treffend die natuurskoon in daardie omgewing is. Vir ‘n liefliker toevlug sou hy ver moet soek. Dit besef hy terdeë waar hy hier met ‘n asem wat steeds effens jaag en ‘n kloppende hart staan en planne maak vir sy lang vlugtog suidwaarts. 

Van die hartland van sy ma, Ukuthula, se trop in die Sabierivierkom was daar noordwaarts ‘n panoramiese uitsig op die rivier self.  ‘n Prentjie ontvou in sy gedagtes van ‘n plaat rotse waaroor dié breë rivier met ‘n groot gedruis op sy pad na Mosambiek vloei. Van groot bome wat ingeryg staan, stam teen stam.  Blinkblaar-wag-‘n-bietjie, huilboerboon, huilboom, rooi essenhout, mingerhout, watervlier en -peer – bome met musiek in hul name – wat mekaar wil-wil verdring.   

Regoor Ukuthula se plek, oorkant die rivier, is die oase van Sabiepark, ‘n eksklusiewe private natuurreservaat, se groen piekniekarea. Gelukkige eienaars met kragtige verkykers bespied van hier af die koedoes, waterbokke, bosbokkies – soms ook olifante, renosters, buffels, selfs leeus en luiperds - wat aan die Wildtuin se kant kom water drink.

Die diereverkeer word met lang skuiflense op film verewig. Mayafudi raai dat hy in sy fleur self op dosyne foto’s - dalk honderde - pryk wat ‘n vorige geslag Sabieparkers en hul gaste jare gelede van die piekniekplek se uitkykpunte af geneem het.     

Die piekniekplek was voor die Groot Vloed die poort tot Sabiepark se unieke wandelpad wat ‘n kilometer lank al langs die Sabierivier deur ‘n skaduryke, groen boomlaning koers gevat het Krugerbrug se kant toe. Daar het Wildtuin-olifante altyd skelmpies aan die soet gras en riet kom smul.  

Mayafudi onthou die avontuurlike eerste verkenningstogte oor die vlak rivier - sy kort, slap slurpie krampagtig om sy ma se stertjie gekrul - en die konsternasie by niksvermoedende stappers wat skielik op daardie smal kronkelpaadjie ‘n olifant voor hulle sien opdoem. 

Net wes van die piekniekplek is die vrugbare Lisbon-landgoed met sy verleidelike soet sitrusboorde waarvan hy heerlike herinnerings het. Maar ook bitter herinneringe – soos die wrede werklikheid van sy moeder se dood in haar fleur.  

Dit is steeds ‘n seermaak-werklikheid soos jagters met hul gewere ‘n seermaak-werklikheid bly. Ook die swiepende helikopters, verdowingspyle uit die lug, en die wrede ‘uitdunning” van familie en vriende.   Met al hierdie beproewings, en meer, het hy in sy lewe kennis gemaak.   

Terwyl Mayafudi so mymer, word die drang algaande al hoe sterker om weer op daardie ou paaie te gaan loop; op die paaie waar hy geluk geken het, maar ook op die paaie waar smart, lyding en ontbering sy lot was. Die vooruitsig dat hy sy droom binnekort kan verwesenlik, gee hom moed vir die moeisame tog wat op sy jare nie kinderspeletjies sal wees nie. 

Hierdie terugdraai van die horlosie bring groter kalmte in sy gemoed. Weldra oorval die slaap hom. Hy soek vir hom ‘n sterk boom uit om teen te leun en sluit sy oë. 

3. MAAIFOEDIE!       

Mayafudi is by geboorte maar ‘n onmerkwaardige, selfs potsierlike, ou olifantjie.  Hy is die ene ore wat om ‘n te klein koppie flap. Sy koddige slurpie is uit proporsie, slap en lomp. Om sout in die wonde te vryf, is hy nie net leliker nie, maar - behoede dit! - boonop kleiner as sy stewige tweeling-sussie. Sy geboortemassa is maar sowat 80 kg; sy is minstens 10 kg swaarder. 

Die olifanthart van die kleingoed se moeder swel oor haar tweeling - ‘n seldsaamheid onder olifante. Ukuthula is wel ietwat onthuts oor haar seuntjie se verpotte voorkoms. Dat die sussie terstond Prinses of Klein Koningin (Nkosikazi) gedoop word, en hy oneerbiedig Oortjies (Tindleve), verklap iets van hoe ‘n lelike eendjie die outjie werklik is.  

Asof die komieklike lyfie nie erg genoeg is nie, beweeg die onaansienlike skepseltjie met so ‘n rukkerige waggelstappie – amper of sy bene en sy lyf nie wil saamwerk nie. Dit lyk of ‘n vaartversnelling wat wil hand-uit ruk elke oomblik sy voorland kan wees.   

Elke bultjie is vir hom ‘n berg. Sy stormlopies om dit te bestyg, eindig gewoonlik met die verleë outjie plat op sy blaker.  Sy beskermende moeder – teen daardie tyd al erg raadop – moet hom gereeld opnuut inprent om in sulke situasies op sy voorste knieë af te sak. Sy en van die jonger koeie in die kudde gee dan van agter ‘n hupstoot. Een, twee, drie, stoot! Een, twee, drie, stoot!  Eers met daardie gewigtige bystand kom hy bo.    

Die olifantjie ontwikkel egter vinnig. Vinniger as ander nuwe aankomelinge in hul teeltrop van iets in die twintig wat gewoonlik daar in die Sabierivierkom hou. Voor die bulletjie se eerste verjaardag kry die lyfie proporsie. Sy massa klim gou tot ‘n skaflike 150 kg.  Sy skouerhoogte rank uit van 75 cm tot amper 90 cm. 

Sy aanvanklike onbeholpenheid wyk weldra. Die oorgroot slurpie wat eers ‘n Achilleshiel was, word ‘n sieraad wat die kordate knapie meesterlik hanteer. Want “Oortjies” is nie lui nie. In daardie nuttige aanhangsel is plus-minus 15 000 spiere. Hy oefen gereeld om dit in te span. Met intense konsentrasie trek hy die water keer op keer in sy slurpie op en spuit dit versigtig in sy bek. Gou ontdek hy oor watter hoogs doeltreffende, “spuitaangedrewe” waterkanon hy beskik. 

Ukuthula se “lelike eendjie” word ‘n regte stoutgat in die omgewing van water.  Selfs die waardigste matriarg, nukkerigste ou bul of rammetjie-uitnekste “askari” (‘n olifant-tiener wat deur ‘n ou bul in ‘n soort inisiasieskool in die fyner kunsies van bul-wees ingelyf word) ontsien hy nie. Met die “kanon” ontwikkel hy gou ‘n klassieke tegniek. Knap toneelspeler wat hy is, sal hy, gemaak onbewus van ander se teenwoordigheid, voortgaan om te drink.  Hy spuit die water lui in sy bek en vryf met die slurp stadig oor sy oor, punt in die lug om soek-soek die presiese posisie van die slagoffer bokant die wind te bepaal. Meteens trek hy ‘n vol vrag water op. Met die water skynbaar op pad na sy bek toe, span hy die bondel spiere snaarstyf. Met volmaakte tydsberekening laat waai hy dan met ‘n dik, koue straal. 

Die onverwagsheid van die aanslag is soos ‘n betrekhou.  Die kragtige straal tref soos dié uit ‘n brandweerslang. Kleiner ontvangers word, oorbluf, amper van hul voete af geblaas.  Groteres, sopnat tot op die been, grinnik maar net verleë saam. Wat sout in sulke nat hoenders se wonde vryf, is dat hulle na hul vernedering ‘n sardoniese glimlaggie om die olifantjie se mondhoeke gewaar.

Olifante ken van gooi. Hulle gooi ‘n klip plat en sekuur soos ‘n veldwerker wat op die krieketveld die grens patrolleer. As jy so ‘n missiel gewaar, sien jy in jou verbeelding al hoe spat die paaltjies. 

“Oortjies” is geen uitsondering nie. Met daardie voorslagslurp van hom kan hy ‘n klont modder gooi dat dit klein word. Mettertyd word ryp maroelas deel van sy arsenaal. Selfs die piepkleinste vruggie pik hy met sy slurpie sekuur van die grond op. Meermale tref die ammunisie ‘n onbedoelde teiken. Dié is, soos hulle sê, maar net op die verkeerde tyd op die verkeerde plek.    

. 

Juis so ‘n onverskillig gewerpte maroela besorg die bulletjie later sy lewenslange naam. ‘n Veldwagter, Dumisa Sibuya, herdoop “Oortjies” onbedoeld met sy onelegante uitroep toe dié hom uit die bloute met ‘n vlesige, volronde maroelavrug teen sy nek tref.  

“Maaifoedie”! Dié woord is een van die beskaafdste woorde wat die wit geskrikte slagoffer uit dun lippe pers toe hy op ‘n grondpad naby Skukuza pens en pootjies van sy dikwielfiets tuimel en handeviervoet in die diep sand langs ‘n uitgetrapte wildspaadjie beland. Die kaal knieë onder sy kakiekortbroek bloei vir ‘n vale. Die geweer wat spoggerig oor die skouer geslinger was, is geknak. Sy ego is aan flarde. 

Waarskynlik is Dumisa self voorheen deur ‘n Afrikaanse wildbewaarder as ‘n maaifoedie uitgevreet - ‘n naam wat in die Sjangaanse veldwagter se geheue bly steek en op die oomblik van impak deur hom vindingryk met sinonieme uit sy eie taal, Tsonga, vermeng word. Die woorde bars so hard oor sy lippe dat die ander olifante dit 200 meter ver hoor.   

(Oorspronklik was “maaifoedie” ‘n bra kru uitdrukking, soortgelyk aan die Nederlandse “moerneuker” met presies dieselfde slegte konnotasies. Later het die woord sy taboewaarde verloor. Hedendaagse alternatiewe sluit in karnallie, rakker, klits, vabond, niksnuts, blikslaer, skorriemorrie, deugniet, Satan, skarminkel of swerkater. “Donnerwetter” of “bliksem” sou egter seker Dumisa se gevoelswaarde van daardie oomblik die beste oorbring.) 

Vir die olifantoor is niks onbehoorliks aan die vreemde woord nie. Dit het inteendeel ‘n lekker olifanterige klank. “Mayafudi”, neem Ukuthula dit proe-proe op haar lippe. 

Dat die naam Oortjies nie juis langer vir haar bulkalfie deug nie, weet sy. Sy krap geruime tyd kop oor iets pasliker. En Mayafudi geval haar dadelik. “Ek dink dit is wat ons Tindleve van nou af moet noem.”  Algemene instemming klink uit die geledere van haar trop op.    

4. STAM VAN MAFUNYANE 
Die aanvanklike teleurstelling van sy ma en andere oor die ordinêre voorkoms waarmee  Mayafudi in die wêreld gekom het, is nie moeilik om te begryp nie. Die outjie is gebore met die las wat die statuur van ‘n beroemde voorsaat op sy afstammelinge bring. 

Die legendariese ivoordraer Mafunyane (Die Kwaai Een) was sy oupa aan moederskant. ‘n Beroemder bul was daar kwalik in die geskiedenis van die Wildtuin. In die jare tagtig van die vorige eeu het dié knorrige karakter weens sy asemrowende tande, massiewe nek en raaiselagtige gat in die voorkop (moontlik weens ‘n koeël uit ‘n stroper se geweer) by mens en dier ikoon-status verwerf.  

Die ou stamvader self was, eienaardig genoeg, in olifant-terme nie buitengewoon groot nie. Maar daardie tande! Olifante is, soos mense, ook links of regs. Óf die linkertand óf die regtertand slyt gewoonlik vinniger af. Mafunyane s’n was soos twee simmetriese ivoorpilare. Die twee sierade het weerskante van sy kop tot op die grond gereik – albei presies 251 cm lank en 55 kg op die skaal. 

Die punte is deur die jare deur die grond en klippe vlymskerp geslyp soos twee magtige beitels. Die massiewe nek en die vorstelike regop houding van die kop het om vanselfsprekende redes ontwikkel. Die eienaar moes noodwendig sy kop hoog optel om nie oral diep vore in die grond te loop en ploeg nie! 

(Mafunyane was die numero uno van die beroemde Groot Sewe van die Wildtuin se olifantbevolking van sy tyd. Hy leef onder meer voort in die olifantsaal in die ruskamp Letaba en in die vernoeming van ‘n watergat by die Bububu (uitgespreek Boeboeb) in die noordweste, nie te ver van Shingwedzi af nie. Dit is waar Mafunyane lank ‘n kluisenaarsbestaan gevoer het.) 

Mafunyane was ‘n skugter en menssku dier. Motors en mense het hy altyd ontwyk. Net ‘n handjie vol bevoorregtes het hom in lewe gesien. Elke keer het hulle in bewondering na die asem gesnak. Lekkerkry-stories oor die formidabele bul wat niemand met hom laat speel het nie, is in olifant-folklore verewig.  

Een van die baas-storievertellers onder die Sabierivier-olifante in die kleintyd van Mayafudi is sy pa, Moholoholo (Die Grote).  Moholoholo kon self spog met ‘n soliede olifant-stamboom. Hy was dus in daardie opsig nie sy voorslagvrou onwaardig nie. Aspirasies om die dominante bul in sy trop te wees, het hy egter nooit juis gehad nie.  Maar sy reputasie as raconteur strek veel wyer as net sy eie trop. Ook ander kleiner troppe en vrygeselle wat hulle van tyd tot tyd by Ukuthula-hulle kom aansluit, is die ene ore as hy begin vertel. Agterna versprei hulle die woord dat langs die Sabierivier ‘n baasverteller met ‘n sak vol olifant-anekdotes woon. 

Veral van een van sy pa se stories kan klein Mayafudi nooit genoeg kry nie. Dit handel oor die nimlike Mafunyane, en die tumult toe dié manjifieke dier op ‘n dag opsluit ‘n radionekband moes kry – glo om te verhinder dat sy waardevolle drag ivoor in die hande van stropers uit Mosambiek val. Vir dié operasie sou hy uit ‘n helikopter ‘n verdowingspyl in die kruis toegedien word. 

Moholoholo vertel boeiend van dié rooiletterdag in die annale van die Wildtuin. ‘n Hele plaat senior Parkbase en -amptenare het, gewapen met kameras en rolle film, uit alle oorde vir die skouspel opgeruk. En ‘n skouspel word dit toe wel – net met ‘n hele paar kinkels wat die slim mense in hul kantore nie voorsien het nie. Alles weens die  vermaarde voorsaat se tamaaie tande! 

D-dag breek aan - op ‘n vroegwinteroggend. Mafunyane is rustig aan’t wei net oos van ‘n voorbrandpad in die noordweste van die Wildtuin. Eers kom gooi ‘n verkenningsvliegtuig ‘n paar draaie, toe daag ‘n helikopter op wat soos ‘n valk op hom afduik. 

In die helikopter kniel ‘n gespanne dierearts met sy kragtige doofpyl.

Toe die pyl tref, staan die manjifieke dier enkele oomblikke versteend. Skielik kantel hy in ‘n stofwolk om – op sy regtersy.  Die grondspan draf vinnig nader. Mafunyane se ivoortande word gemeet en gipsafdrukke gemaak. ‘n Radiosender word vasgewoel. Daarna word sy liggaamsmate geneem, sy tande ondersoek om sy ouderdom te bepaal en die gat in sy kop deeglik bestudeer. Almal kry kans om hom uit alle hoeke te kiek. 

So ver so goed.  Die mense se planne werk sekuur. Hulle is nog in volle beheer.  

Klaar gewerskaf, word ‘n middel binne-aars toegedien om die ou grote uit sy diep slaap te wek. Mafunyane word stadig wakker en flap een groot oor vorentoe – die teken dat ‘n olifant van plan is om op te staan. Toe begin die poppe dans. Want toe hy dronkerig probeer orent kom, is daardie tande in die pad. Hulle is hopeloos te lank en swaar. Hy kan eenvoudig nie sy kop hoog genoeg oplig om op sy bors te draai en sy bene onder hom in te wikkel nie. 

Die olifant kom steunend half-orent, maar val in ‘n stofwolk terug … ‘n tweede en ‘n derde keer. Die verbouereerde grondspan probeer help. Hulle beur teen sy kop en skouer om die nodige kritieke balansverskuiwing teweeg te probeer bring. Pure verniet. 

Verslae aanskou hulle hoe Mafunyane se pogings net flouer en flouer word totdat hy sy massiewe kop uitgeput op die grond laat sak – byna asof sy moed nou soos klonte lood in sy groot voete sit.  

Die stapel  stimuleermiddels wat hy gevoer word, help niks. ‘n Horde hoopvolle aasvoëls begin later in die blou lug sirkel – nie juis ‘n opbeurende teken nie. Die verslae Park-span skarrel wanhopig rond, vat hier en los daar.  Dit is eenvoudig ‘n ondraaglike gedagte dat die pragdier dalk kan doodgaan weens die lompe pogings van Sanparke se manne om hom te red: beamptes met die “custos naturae”-wapen op die epulette van hul kakie-uniforms. 
Terwyl liters water uit ‘n swetterjoel kanne op sy lyf, kop en ore uitgegiet word om hom koel te hou, kry een ‘n ingewing: kom ons roep meganiese versterking in! Dié snel die gevalle bosreus en die kakie-manskappe om hom te hulp in die vorm van ‘n geel laaigraaf wat in die naaste ruskamp, Shingwedzi, gestasioneer is.   

“Operasie Laaigraaf” verskaf aan Mafunyane die kans om almal te laat verstaan wie nou eintlik baas in die bos is. Wag maar, julle sal sien, sê Moholoholo.       

Eers word ‘n hoop sand teen sy rug gestoot sodat sy liggaam nie te ver oorswaai as hy probeer opstaan nie. Daarna word sy kop met ‘n groot groen seil bedek sodat hy nie in die stof verstik nie.  Die laaigraaf beur en beur dat die swart dieselrook in die lug hang. Toe  lig Mafunyane – verfris na die blaaskans – homself stadig teen die sandhoop op.  Die stryd is half gewonne! 

Die volgende stap is om ‘n mopanie-boomstam en ‘n paar planke aan die tande van die geel gevaarte se skop vas te woel. Die doel is om die kosbare “vrag” teen besering te beskerm. Toe die olifant weer probeer opstaan, word hy sagkens met die laaigraaf se tande aangehelp.

In ‘n stofwolk kom Mafunyane op die been. Maar toe’s hy moerig, hoor! Heel eerste moet die laaigraaf dit ontgeld.  Die olifantlyf tref die bakwerk met geweld sodat die voorwiele hoog in die lug spring. Die drywer vloog uit sy sitplek. Sy prostate liggaam word onelegant oor die stuurwiel gedrapeer.  Die volgende slagoffer van Mafunyane se toorn is die groen seil.  Hy steek dit vol gate met sy tande en trap dit in die grond in.  

Toe skraap die “pasiënt” sy “verpleegspan”. Hy trompetter ontsagwekkend, laat sak sy ore en storm op hulle af. Kakie-uniforms spat in alle windrigtings. Gelukkig is die helikopter op die toneel. Die vlieënier begin dadelik sulke Kaapse esse in die lug gooi om die agtervolger van stryk te probeer bring – ‘n maneuver wat net meer stof opskop en heelwat tot die oorverdowende lawaai bydra. 

Enkele lede van die Sanparke-kontingent duik in die warboel agter ‘n miershoop in. Ander nael met pompende arms na die voertuie. Twee storm die bosse in. Mafunyane pyl op die derde groepie af. Die helikopter moet haastig laag duik om hulle te red.

Eers toe daardie deus ex machina die hoeveelste keer met ‘n woerende skroef en ‘n onaardse lawaai laag duik, besluit die olifant hy het sy wraak gehad. Sy waardigheid herwonne, swenk hy tevrede weg. 

Die grootse woedevertoon kom so tot ‘n skielike einde. Die vlugtende veldwagters besef dit egter nie. Hulle bly eenvoudig hardloop soos mal goed. Diep, diep die bosse in. Toe hulle later uitasem ontdek hulle hardloop verniet, voel hulle yslike gekke. 

Maar ‘n verwoede Mafunyane is niemand se maat nie, merk die trotse Moholoholo op.   Daardie boodskap word duidelik by die nietige mensies tuisgebring – dié wat doodbenoud in algehele wanorde uiteengespat het en ook dié wat proesend uit die veiligheid van hul voertuie die petalje gadeslaan.  

“Hoera vir Mafunyane,” wil Mayafudi altyd in hierdie stadium opgewonde uitroep.  “Boontjie kry sy loontjie!”  Stilletjies dink hy:  “ Ja-nee, ‘n olifant kan mos nie so met hom laat mors nie! Veral nie oupa Mafunyane nie!”

Die Mafunyane-storie bly nie end-uit ‘n gelukkige een nie. Net ses maande later word die treurige nuus van bo in die noorde tot onder in die suide deur olifant-boodskappers met hul eie Morse-kode van trop tot trop uitgedra: Mafunyane, prins van die ivoordraers, is dood. 

Daardie treurige tyding bly aan Mayafudi knaag. Hy kan die somber gedagte nie onderdruk nie dat die ure se gesukkel om Mafunyane op sy voete te kry dalk die oorsaak van sy dood is, of dit ten minste verhaas het…      

5. NOUE ONTKOMINGS 

Mayafudi is - anders as sy beroemde oupa - nog nat agter die ore reeds ‘n knaap vir die kalklig. Niks is vir die jong bulletjie lekkerder nie as om selfvoldaan tussen Ukuthula se voorbene, en later met sy slurp stewig aan haar stert vasgeknoop, op toeristeweë langs die Sabierivier op te duik en vir foto’s te poseer.  

‘n Gewilde uitstappie is langs die Krugerhek verby en dan so agterstevoor gly-gly teen ‘n steil wal uit tot op die teerpad na Hazyview.  Die gras voor die forse Coert Steynbergbeeld van Paul Kruger, eertydse president van die Zuid-Afrikaansche Republiek (ZAR) en een van die grondleggers van die Wildtuin, word ‘n geliefkoosde plek om met sy skommelende klein lyfie en flappende ore skynstormlope uit te voer. Toeriste kraai telkens van plesier. 

Hy neem ook graag slurp in die lug stelling in styf teen ‘n groot uithangbord met die woorde “Welkom in die Krugerpark” oorkant die pad. Tot die ontsteltenis en ongemak van sommige van sy versigtiger tantes loop hy snuif-snuif tot sommer teenaan die Land Rovers vol toeriste. Dan moet jy darem hoor oei en aai. Die kameras klik soos veiligheidsgordels. Klik, klik, klik.     

Ma Ukuthula is ‘n ware dame met ‘n ysterhand en ‘n sterk sin vir dissipline. Sy is egter ook ‘n begrypende moeder, en misgun haar seun nie sulke onskuldige plesiertjies nie. Sy neem hom vir uitstappies oral in hul kerngebied. Dié strek van die Krugerhek weswaarts tot by die Albasini-ruïnes en ooswaarts al met die vogtige Sabievallei af tot by Onder-Sabie. Soms neem hul omswerwinge hulle tot by Krokodilbrug naby die Mosambiekse grens. 

Hul gunsteling-kontrei bly die kronkelende rivierpad, die S3, aan die ruie oewer van die Sabierivier. Van hier af onderneem hulle gereelde ekskursies oor die rivier na die private natuurreservaat Sabiepark se kant toe. Veral laatmiddag gaan Ukuthula graag daar wei. 

 ‘n Sterk trekpleister is die oase van Sabiepark se piekniekplek en die unieke wandelpad  al langs die Sabierivier af deur ‘n skaduryke, groen boomlaning Krugerbrug se kant toe. Dit is waar Ukuthula-hulle altyd skelmpies aan die soet gras en riet kom smul. Meer as een keer loop oorblufte stappers op die ruie wandelpad hulle in die kuiergaste uit die Wildtuin vas. Elke keer retireer die mensekinders vinnig!

Een middag dwaal Mayafudi af. Hy wikkel hom op ‘n draai in die voetpaadjie onder die lae takke van ‘n yslike rooi essenhout in. Toe die eerste niksvermoedende stappers verbykom, laat hy skielik sy geoefende slurp soos ‘n valhek voor hulle neersak. Die resultaat van stomme verbystering en hul struikelende handeviervoet-vlug is vir die klein maaifoedie soos ‘n inspuiting van adrenalien.

‘n Paar dae later wil hy sy toertjie herhaal. Maar elke dag is nie Krismis nie! Die tweede keer loop hy hom vas in ‘n leeufamilie wat agter ‘n waterbok aan oor die rivier gekom het. Die leeus is groot, uitgevreet en ervare jagters.  Hulle laat hulle nie deur ‘n klein japsnoet van ‘n olifantjie intimideer nie. Die kraagmannetjie brom boosaardig en kom dreigend nader. Hierdie keer is dit Mayafudi wat groot skrik.  

Ukuthula verduidelik later geduldig dat klein olifantjies hul plek moet ken. “Oom Olifant, jou reusedier,” het nie juis vyande nie. Tog kan ‘n rondloper-kalfie wel honger roofdiere ten prooi val as hy nie ore het nie. Jong olifantvleis is nie te versmaai nie! 

‘n Leeu ‘n olifant vang? Mayafudi sluk dit moeilik. Maar hy weet Ukuthula is nie een wat ligsinnige praatjies maak nie. Al is hy ondeund, is hy ‘n gehoorsame knaap.  Die jongeling luister met gespitste ore en knik instemmend die kop. 

Goeie padgedrag is ook in die olifant-sillabus. Waar klein olifantjies (en grotes!) in ander troppe sommer blindelings oor ‘n pad storm, leer sy haar kroos om uiters versigtig te wees. “Kyk eers links, kyk dan regs.” ‘n Botsing met ‘n swaar voertuig kan noodlottige gevolge hê. En nie alle motorryers steur hulle aan die Wildtuin se spoedbeperkings nie. 

Sulke roekeloosheid voel ‘n bloedjong Mayafudi eendag amper aan sy eie bas. ‘n Gehawende geel Mazda 323 op pad na die personeelkampong ploeg skaars ‘n kilometer van die Krugerhek af op ‘n nippertjie na in hul troppie in. Die kleintjie word net betyds deur een van die ouer bulle teruggepluk. Die Mazda skuur styf teen sy slurp verby.     

Die nouste van noue ontkomings van Mayafudi se jong lewe kom na dae se gietende reën oor die hele Laeveld. Dit reën dat dit dreun in die berge by Sabie, die opvanggebied van die Sabierivier.  Die riviervlak styg vinnig, en die water jaag seewaarts met donderende lawaai. Mayafudi is op een van sy ontdekkingstogte en Ukuthula op een van haar soektogte na haar woelige telg toe die vloedwater hulle skielik omsingel.  Die eilandjie in die rivier waarop ma en seun hulle bevind, verdwyn vinnig onder die water. Mayafudi gil van vrees. 

Ukuthula slaan haar slurp beskermend om die angsbevange kleintjie en probeer hom stroomop sleep rivieroewer toe. Maar die water ruk hom uit haar greep. Die bruin skuim spoel oor die grys lyfie wat al hoe vinniger en vinniger holderstebolder meegesleur word.  

Ukuthula kry ‘n wilde trek in haar oë. ‘n Sidderende kreet skeur uit haar keel - ‘n uitstorting van haar moederlike instink. Die oeroue beskermingsdrang in haar laat haar swem soos nooit tevore in haar lewe nie.  ‘n Keer of twee verdwyn Mayafudi uit haar sig. Sy wil-wil paniekerig raak. Dan skiet hy weer op soos ‘n prop. Dit laat haar besef sy dat sy moet net vasbyt  –  sy haal hom stadig in. 

Tagtig meter ver bly sy op Mayafudi se hakke. Skielik is sy by hom. Hy rittel en bewe en haal hortend asem asof hy dit nie lank gaan maak nie. Met die laaste bietjie krag wat in haar oor is, lig sy hom met haar slurp uit die malende water en hys haar op haar agterpote totdat sy soos die een of ander tweebeengedierte amper penorent staan. 

‘n Smal lysie steek effens bo die vloedlyn uit.  Dis ‘n genade. Sy plaas die kalf op die lysie neer en val uitgeput terug in die water. ‘n Entjie laat sy haar gewillig meesleur. Te moeg om weerstand te bied. Toe begin die groot lyf weer teen die watergeweld beur. Sy mik na die oorkantste oewer; sleep haar uitgeputte liggaam na veiligheid. 

Maar net enkele sekondes rus gun sy haarself.  Amper onmiddellik plons haar groot lyf weer in die onstuimige rivier. Sy swem met kragtige hale, slurp bo die water soos die torinkie van ‘n duikboot, in die rigting van Mayafudi, wat - lam van skrik - gevries op die lysie staan. 

Al roepende, kom Ukuthula na haar vasgekeerde kind.  Mayafudi spits sy ore vir sy ma se stem. Dis die mooiste bosmusiek wat hy nog gehoor het.

Eers toe die onverskrokke matriarg die kleintjie bereik, hou sy op bulder. Na ‘n gesukkel slaag sy daarin om langs hom uit die water te klim. Sy streel met haar slurp liefderik oor sy koppie. Hy hoor die diepe gerommel in haar maag. Dis soos die tevrede gespin van ‘n reusekat.

6. MELKFONTEIN  

Doodsveragtende moederliefde. Ná sy redding van ‘n gewisse waterdood is dit een van Ukuthula se kern-kwaliteite wat Mayafudi die meeste in sy ma bewonder.  Sy ma is ‘n diep olifant. Dit kom hy al hoe meer agter hoe groter hy word. Die wyshede en waardes wat hy as’t ware aan moedersknie leer, drink Mayafudi in soos uit ‘n melkfontein. 

Ukuthula se filosofie is een van leef en laat leef.  Dat olifante ‘n morele reg het op die vragte kos wat hulle elke dag verorber - enigiets van 150 kg tot 300 kg in 24 uur - is vir haar ononderhandelbaar. Om doodgewoon uit vernielsug te plunder, keur sy ten sterkste af.  

Elke boom wat val, beteken ‘n duik in die habitat en kosvoorraad van ‘n verskeidenheid soogdier-blaarvreters, voëls en reptiele, vermaan sy. In haar trop kan ‘n olifant wat sommer uit moedswilligheid of kragvertoon ‘n mooi, gesonde boom omstoot, beslis op  ‘n kwaai skrobbering van die matriarg reken.    

Respek vir ander diere is ‘n vereiste, selfs by ‘n watergat, waar olifante berug kort van draad teenoor indringers kan wees. Dit is een van haar goue reëls dat ‘n olifant sy groot lyf nooit mag misbruik om enige ander skepsel te intimideer nie. Help liewer ‘n ander dier wat in nood verkeer. 

Ukuthula voeg die daad by die woord toe haar trop op ‘n dag op ‘n renostertjie afkom wat by ‘n moerasagtige watergat al hoe dieper in die modder wegsink. Sy wikkel haar tande onder hom in soos die tande van ‘n vurkhyser. Sy beur en beur totdat die dankbare knaap self loskom. Hy is die toonbeeld van dankbaarheid terwyl hy omkyk-omkyk wegdraf om hom te gaan aansluit by sy ma wat die vreemde reddingsoperasie snorkend en senuweeagtig uit die bos gadegeslaan het.            

Ukuthula wy Mayafudi-hulle stelselmatig in die uniekhede van die olifant-kultuur in. Sy leer hulle dissipline, ontsag vir hul ouers, verantwoordelikheid, lojaliteit en deernis. Sy leer hulle ook met min tevrede wees; om jou te kan tuismaak net waar jy moet. Om met die heel basiese oor die weg te kom.   Sonder murmurering. 

Volgens haar is ‘n olifant nie sommer so ‘n hierjy-dier is wat jy agter elke bossie uitskop nie. Nee, olifante is aristokrate van die bos, en olifant-gesinne is van die hegste in die diereryk. ‘n Trop bestaan nie net uit ‘n klomp vreemdelinge wat maar toevallig saambondel nie. Die lede vorm ‘n sosiale groep, wat vriendelik is met mekaar en mekaar se laste dra. As een ‘n seer poot het of as ‘n ma ‘n dooie kleintjie dra, moet die hele trop stadiger beweeg en help waar hulle kan. 

Wanneer ‘n bevriende trop jou eie se pad kruis, is dit ‘n heuglike geleentheid. Wys emosie. Groet mekaar hartlik, flap julle ore in blydskap, skuur julle tande, vleg julle slurpe, vryf julle lywe teen mekaar – maak seker dat almal kan sien julle is gelukkig. 

As dit ‘n vreemde trop is, moet in vadersnaam tog nie bakleierig reageer nie. Hulle is nie indringers, uitdagers  of mededingers nie. Sit jou vriendelikste poot voor.  Wys jy is bly. Laat die vreemdelinge welkom voel. “Hoor jy, Mayafudi? Hoor jy Nkosikazi?”

Sy leer hulle die geheimenisse van olifant-kommunikasie: om altyd kop omhoog te loop, die ore gespits vir boodskappe wat van ver-ver as’t ware op die wieke van die wind kom; 

boodskappe op besonder hoë en lae frekwensie wat mense nie kan hoor nie, maar wat van kritieke belang vir oorlewing kan wees as die seisoen van uitdunning begin of stropers bedrywig raak – ‘n subsoniese langafstand-netwerk of eie  www.olifant.net!  
Sy hamer op die belangrikheid van goeie veldkennis. Dit omvat alles wat ‘n olifant moet weet oor kos, roetes na watergate, ander diere, voëls en medisyne uit die veld se eie “medisynekis”. Die melksap van die bosvy is van die natuur se beste middels teen brandwonde. Die sap van die blare lewer, soos dié van die kierieklapper, uitstekende “oogdruppels”. Vars modder is self nie te versmaai as ‘n genesende salf nie.  

Sy leer hulle, bowenal, hoe om in dorre streke en droogtes met minder water klaar te kom.  Hoe om “gorras” (diep watergate) in ‘n harde modderkors te grawe. 

Miskien die waardevolste les is oor mense, hul rol en waarde vir die natuur. Alle mense is nie trofeejagters of wilddiewe nie, druk die wyse Ukuthula die kleintjies op die hart. “Verreweg die meeste is liefhebbers en beskermers van die natuur. Veldwagters is bondgenote wat in die voorste linie teen stropers se strikke veg. Hulle rig windpompe op. Hulle verpleeg siek en gewonde diere so goed hulle kan. Was dit nie vir hul toewyding nie, sou dit vir al ons diere moeiliker wees om te oorleef.”    

En die strome toeriste met hul safariklere en kameras? Sonder hul beursies sou die Krugerpark vinnig verval, tot groot verlies vir almal -- ook vir die diereryk. So gooi Ukuthula sommer ‘n ekonomieles ook by haar ekologielesse in. Juis uit ‘n ekonomiese hoek moedig sy Mayafudi aan om - anders as sy stugge oupagrootjie Mafunyane wat in sy leeftyd hoofsaaklik net deur veldwagters en ander Wildtuin-amptenare raakgeloop is - ‘n toeristevriendelike gesindheid te behou. 

“Wees sigbaar. Beweeg in die omgewing van ruskampe rond. Bly naby paaie en watergate.” Ook: “Moenie mense terroriseer nie. Wees bedagsaam. Behou geduld as hulle jou deeglik wil bekyk en afneem.”  

“Goed, ma. Reg, ma.” So reageer Mayafudi altyd - en neem hom voor om werklik volgens sy wyse moeder se maatstawwe te leef.  

7. JONK EN VOL VONK  

As die jong Mayafudi die slag soos ‘n stoomlokomotief luid blaas, sy ore woes begin flap en met die linkervoet so trap-trap dat die stof om hom staan, is dit ‘n onheilspellende gesig. Net die dapperstes kan die drang weerstaan om so vinnig as moontlik so ver as moontlik buite sy bereik te kom. Dit is maar ‘n klein groepie ingeligtes wat weet hy is eintlik ‘n goedhartige skepsel wat sonder kwade motiewe ‘n bluf-speletjie speel. 

Die jong bul is bekend vir sy rotsvaste verbintenis tot die beste waardes in die olifantryk. Hy is terselfdertyd oral gewild vanweë sy lewensvreugde en humorsin wat nooit diep onder die oppervlak van sy dik, skurwe vel skuil nie.   

Soos hy jonk-jonk bekend was as die meester van die waterkanon, verwerf hy in sy tienerjare al hoe meer die reputasie as meester van die skynstormloop. Weinig ander van sy spesie, groot of klein, kan met dieselfde welslae met hierdie skrikmaak-maneuver siddering deur mense stuur. 

Asof hy in die wieg gelê is vir die verhoog, blink hy ook in enige rol uit. Dalk onder die invloed van sy vader, Moholoholo, se Mafunyane-storie gee dit hom plesier om van tyd tot tyd voor te gee dat hy dood is. ‘n Vroulike toeris vat een dag die aas en gaan verneem by ‘n veldwagter hoe ‘n olifant lyk as hy slaap.  Nee, haar “slapende olifant” staan nie teen ‘n boom of lê teen ‘n wal nie. Hy lê in die veld skaars twintig meter van die pad af; roerloos op sy linkersy.  Dit boonop in die middel van die oggend. 

Die veldwagter en ‘n vriend jaag inderhaas na die toneel. Siedaar. Presies soos die vrou vertel het, kry hulle die ou grote roerloos in ‘n oop kolletjie. 

Maar waar is die aasvoëls dan?  Hul totale afwesigheid vind die veldwagter ietwat vreemd. Niks anders verraai egter dat iets nie pluis is nie. Die twee waag dit voetjie vir voetjie nader. Tot teenaan die jong “dooie bul”. 

Die vriend steek ontspanne sy pyp op en tel sy voet op om ewe windmakerig op die “karkas” te trap. Daardie oomblik vlieg die moedswillige Mayafudi orent.  Met ‘n swaai van sy groot ore en ‘n luide blaas mik hy na die twee se kant toe.  Maaifoedie! Dit is net een kakiestreep in ‘n oopgetrapte wildspaadjie af soos hulle hardloop! 

‘n Traumatiese dag breek aan. Dit is Mayafudi se beurt om ‘n nekband te kry vir navorsing.  Hy word met ‘n doofpyl droomland toe gestuur. Sy mates word geneem en allerlei toetse gedoen. Wat hom te beurt val, is ‘n bloudruk van wat destyds met sy oupa Mafunyane gebeur het. 

Toe alles verby is, word ‘n snelwerkende teenmiddel toegedien. Niks gebeur nie. Toe nog ‘n dosis. Naderhand driedubbel die gewone dosis. Maar Mayafudi bly lê soos ‘n dooie os.   

Die spannetjie navorsers raak naderhand erg verbouereerd. Hulle maal doelloos om die “slapende” olifant rond. Toe spring hy op, jonk en vol vonk. Niks dronkerig of onvas op sy voete nie. Net propvol baklei. Soos ‘n (olifant)-bul wat die (bees)-bul aan sy stert het. 

‘n Luide trompetter kondig aan dat hy by sy volle positiewe is. Toe skouer die vlugtendes mekaar omtrent uit die pad om weg te kom. Een van die navorsers wat op ‘n veilige afstand oor sy skouer loer, kon sweer die ou grote se klein olifantogie knipoog skalks vir hom.  “Julle wou mos met my oupa en nou weer met my kom lol …”

Fietse fassineer Mayafudi van kleins af. Van die dag dat hy die arme Dumisa Sibuya so hard laat val het, is die aankoms van ‘n spekeperd of twee altyd ‘n onweerstaanbare versoeking.  Een ding kom hy gou agter:  dat die ouens op fietse, ondanks die gewere oor hul skouers, maar erg weerloos en lugtig voel.  As hulle skrik, skrik hulle behoorlik! Hul rygoed word neergesmyt, voorvadere word luidkeels aangeroep, en vermaaklike stormlope vind plaas na die naaste boom of bome.  Soos bedrewe hekkieslopers is die vlugtendes soms skoon bo-oor die mopanie- en ander struikgewasse. 

 ‘n Ou laai van Mayafudi is om doodstil agter die digte takke van ‘n kamoeflerende boom weg te kruip totdat die fietsryers feitlik op hom is. Dan stap hy doodluiters voor hulle in. Hierdie verrassingstaktiek sorg keer op keer vir plesierige resultate.     

Een middag beproef ‘n Johannesburgse egpaar  - dit was nog in die TJ-dae - in ‘n duur, ingevoerde viertrekvoertuig hul geluk op ‘n voorbrandpad.  Baie toeriste glo mos dit is agter sulke geen-toegang-tekens waar die wild skuil.   

Mayafudi se trop is so twintig meter voor hulle haastig oor die pad, twee-twee in gelid. Die besoekers gewaar die olifante en ry gretig nader om goeie foto’s te probeer kry. Die platjie in Mayafudi sien dadelik ‘n geleentheid vir ‘n poets.  

Die kansvatters is te laat vir foto’s. Toe hulle op die toneel kom, is die olifante al klaar weer deur die bos ingesluk. Onverrigter sake wil hulle terugdraai na die wettige pad toe. Net toe stap die jong kolos agter ‘n boom uit. Reg voor hul voertuig in. Hy kom staan direk voor die enjinkap - ‘n ondeurdringbare muur met bene soos boomstamme en ‘n massiewe slurp wat onheilspellend heen en weer swaai. Hy wieg dreigend op sy pote asof hy enige oomblik kan storm. 

“Peter, beware!” gil die Johannesburger se vrou, Miriam. Die arme man soek doodverskrik sy trurat op.  Op daardie kritieke oomblik laat hy sy voertuig se enjin stol.  

Mayafudi is toe al so naby dat hy sy slurp deur die venster kan druk en die sleutel vat as hy wil. Vir die hygende vroulike passasier se senuwees is daardie dreigende nabyheid en die bul se “kwaai kyk” eens te veel. Met ‘n gedempte kreet en ‘n sierlike salto mortale duik sy oor die sitplek na agter.  

Plat op die grond tussen die voorste en agterste sitplek probeer die stewige Miriam haarself so klein as moontlik vou. Haar nat langbroek kleef aan haar bene. 

Peter self word al hoe bleker. Koue sweet slaan oral op sy lyf uit.  Tot op sy pankop. Sy kakebene roer asof hy iets wil sê. Geen geluid kom egter uit nie. Dis asof hy sy stem saam met sy gesonde verstand in die ruskamp vergeet het. Met sy regterhand mik-mik hy om die motor te probeer aanskakel. Die hand is egter te dom om die dringende impulse van die brein af in aksie om te sit.  

Mayafudi bly onbeweeglik staan soos Oom Paul Kruger se standbeeld van graniet by die Krugerhek.  Langer as ‘n uur word die twee verskrikte Johannesburgers se voertuig hul tronk. Die olifantbul is sipier. Dít op ‘n afgesonderde voorbrandpad sonder enige ander verkeer. 

Die twee begin daarmee vrede maak dat hulle die hele nag so gaan sit, sonder nat of droog. Selfs sonder ‘n skemer-jenewertjie. Toe lig Mayafudi sy slurp stadig in paaiemente al hoër en hoër, maak of hy die voorruit daarmee in sy peetjie wil slaan, en begin afgemete wegstap agter die res van die trop aan.  

Dalk was daar weer ‘n sardoniese glimlag of ‘n knipoog. Peter en Miriam het liewer nie gekyk nie. 

Mayafudi is ‘n ruk later in ‘n selfs nog moedswilliger luim. Tussen Krokodilbrug en Onder-Sabie besorg hy twee ouerige Britse dames die skrik van hul lewens. Die twee, wat geen drinkers is nie, sit na hul redding die een dubbele sopie brandewyn na die ander weg - sommer bloots uit bierbekers!

In olifantgeledere het daardie storie, soos die storie oor Mafunyane, legendaries geword.  Ook in mensboeke is dit opgeteken.*     

Die dames se groot skrik kom tydens ‘n besoek aan ‘n kleinneef, ‘n veldwagter by Krokodilbrug. Een middag leen hulle sy Kewertjie en pak die reis Onder-Sabie toe aan om ‘n paar aandenkings te gaan koop. Maar twintig minute na sononder - lank nadat Krokodilbrug se hek gesluit is - is hulle nog nie terug nie. Die bekommerde veldwagter besluit om te gaan soek. 

Naby die Gomondwane-windpomp bemerk hy ‘n liggie. Dit skyn en verdwyn, skyn en verdwyn.  Nader aan die liggie, ontdek hy dit behoort aan sy Kewer. Dit verklap dat die karretjie in trurat is. Die liggie word kort-kort verberg deur die stampers van ‘n jong olifantbul wat houtgerus heen en weer om die ryding beweeg. 

Daardie bul is die nimlike Mayafudi op ‘n uitstappie na daardie geweste. Die olifant keer die twee besoekende dames sowat vier kilometer van die Vurhamibrug af voor. Daarna dryf hy hulle in doodsangs meer as sestien kilometer in trurat in die rigting van Onder-Sabie terug. Hy hou eenvoudig in die middel van die pad aan stap.  Stadig en afgemete. 

Die olifant laat dit hom eers welgeval om te skoert toe die veldwagter met swaaiende arms en ‘n stortvloed eksplisiete krete tot sy tantes se redding kom. Daardie besoekers aan “donker Afrika” wil daarna nooit weer ‘n olifant sien nie - nie eens op ‘n foto nie.  

Olifante het nie kameras nie. Van daardie twee geskokte gesigte met die pieringoë het Mayafudi egter nie ‘n foto nodig nie.  Dit is onuitwisbaar in sy platjie-geheue gegrif.    

* Die anekdote van die moedswillige reus verskyn o.m. in  Die Veldwagters Vertel, 78 ware verhale uit ons nasionale parke deur Jan Roderigues.  Wat die skrywer nie geweet het nie, was dat die sondaar Mayafudi was! HvD 

8. ONHEIL UIT DIE LUG

Wie sal ‘n olifant uitdaag? Wie sal bly staan as ‘n olifant storm?  Grootvoete leer gou dat hulle in die ganse diereryk, prakties gesproke, geen natuurlike vyande het nie. Hul vyand nommer een is mense. Stropers en gewetenlose jagters - op hul swartlys is hierdie twee gehate uitroeiers van die natuur so te sê kop aan kop. 

Ouderdom, ongelukke, droogtes, brande, vloede, gevegte en hongersnood (veral as hulle baie oud word en hul laaste stel tande – gedoriewaar die sesde! -- te geslyt raak om te eet) is ander oorsake van olifant-sterftes. 

Een bedreiging stuur altyd ‘n siddering deur ‘n olifantgemeenskap. Dit is wat onder hulle bekend is as die “onheil uit die lug”.  Die onmiskenbare dreuning van ‘n helikopter in aantog skep spanning so lank Mayafudi kan onthou. Daardie geluid beteken verdowing vir navorsing, gevangeneming of … uitdunning. 

Veral uitdunning beleef hulle as ‘n wrede ding wat families en vriendekringe genadeloos opbreek.   Dié dat olifante daarvoor so sensitief is.  Hul radarore tel dit op as ‘n ander olifant neergetrek word, al klap die skoot ook vyf kilometer verder.     

Die Krugerpark is al baie jare ‘n voedingsbron van olifante vir ander parke en vir dieretuine wêreldwyd. Dit is die doel van periodieke vangste. Uitdunning, op sy beurt, was lank ‘n gevreesde metode om getalle te beheer. Debatte word gedurig gevoer of dit nie maar hervat moet word nie. Die Wildtuin is oorbevolk.  

Deur uitdunning is die plantegroei en, volgens Ukuthula, derhalwe ook olifante se eie voortbestaan beskerm. Vir navorsing het sy dieselfde verklaring: dat dit, hoe vernederend ook al, soos dit sonder twyfel vir Mafunyane was, tog vir olifante se eie beswil is. 

Sy eerste grimmige ervaring van die “onheil uit die lug” is vir Mayafudi een van die donkerste dae van sy lewe. Op daardie onheilsdag word die helikopter nie ingespan vir gevangeneming of navorsing nie. Die missie is uitdunning - en Mayafudi se eie bloedfamilie kom aan die beurt.  

Die doodsengel met sy woerende rotor daal vroegoggend op Ukuthula se trop neer. Soos ‘n voorbode. Dan bly dit lank laag oor hul koppe hang om die gemerktes af te keer. Die volwasse olifante maal bevrees in die rondte.  Die kleintjies storm rond en roep hul mammies. 

Een van dié wat eenkant toe gejaag word, is Mayafudi se mooi tweelingsuster, Nkosikazi. Nkosikazi was ‘n appel wat nie ver van die boom geval het nie. Sy het vroeg al die tekens getoon dat sy in die matriargale spore van Ukuthula sou kon loop. Nou is sy summier ter dood veroordeel. In afgryse keer hy hom na sy moeder wat altyd raad weet. Vandag is haar gesig egter self ‘n studie in verbystering.

Uit die staalgevaarte reën die doofpyle met die dodelike spierverslapper skolien. Bulle, koeie en kalwers word neergevel. Ook Nkosikazi. Die kragtige dosis skolien het ‘n verlammende uitwerking. Dit tas die asemhalingspiere aan, wat versmoring veroorsaak. Mayafudi en die res van die geskokte trop staan magteloos op ‘n afstand. Hulle aanskou die hele makabere operasie; ook toe grondpersoneel met swaarkalibergewere vinnig inbeweeg en in ‘n gedempte atmosfeer die doodsvonnis voltrek.    

Selfs nog erger as die verlies van ‘n suster is vir hom die smart en woede van sy moeder, Ukuthula. Altyd die toonbeeld van waardigheid en selfbeheersing, kom die matriarg, die oomblik toe Nkosikazi val, soos ‘n sirkusdier op haar agterpote. Met ‘n hartverskeurende weeklaag kap sy wanhopig met haar slurp in die rigting van die staalmonster bo hul koppe.  

Vir die jong bul is dit ‘n gesig wat hy moeilik kan verwerk. In sy verwarde gemoed wel  ‘n diepe deernis en jammerte vir sy ma op. Hy is ook bewus van ‘n pynlike verleentheid. Om sy moeder so hartgebroke sien, so gestroop van haar natuurlike grasie en korrektheid, is vir hom soos ‘n skolienpyl in sy eie hart. 

In somber eerbetoning stap die oorlewendes van die trop later stadig om en om die slagoffers, hul slurpe hoog gelig asof in ‘n laaste saluut. In ‘n koor galm hulle hul bewoënheid uit.  Daarna begin die slagspanne om die karkasse op te sny en te bewerk. Die olifante slof verwese weg. Hulle kyk nie weer om nie. Wat verby is, is verby.  

Mayafudi bly binne skuurafstand van sy ma. Hy wil haar daardeur laat verstaan dat hy diep vir haar voel. Uit die intieme nabyheid wil hyself vertroosting probeer put. 

Ukuthula stap in doodse stilte, al hoe verder en verder weg van die toneel van die slagting. Die res tou agterna soos in ‘n begrafnisstoet. Ondanks die bloedige hitte en die smagting na drinkwater of ‘n verfrissende stortbad gaan hulle by die een na die ander waterpoel  verby.   

Na ure se stap word ‘n gunsteling-dam bereik.  Ukuthula gaan staan skielik stil en snuif die vars geur van die water dankbaar in. Toe beweeg sy nader om te drink. Haar trop gee haar eers kans om ‘n rukkie alleen te wees.  Stemmig staan hulle toe ook nader.  

Nie lank nie of van die kleintjies begin mekaar natspuit. Dit jil. Hulle rol in die modder.  Die grotes begin een vir een, soos van ouds, in die waterpret deel.  Dit stortbad en baljaar.  

Ukuthula en Moholoholo bly ‘n rukkie eenkant staan, skynbaar in diepe diskoers.  Toe plons hulle ook die water in - eers sy, daarna hy kort op haar hakke. Omtrent net hul koppe en skouers steek bo die gladde oppervlak uit.  

Die boodskap is duidelik: “Ons is hard geslaan, maar ongebroke. Ons gees is nie geknak nie.  Die lewe moet voortgaan.” 

In Mayafudi se gemoed maal talle vrae.  Hy weet dat hy nie uit sy beurt moet praat nie.  As sy moeder wil, sal sy met hom deel wat op daardie droewe oomblikke onder die helikopter in haar hart geleef het.  As sy nie wil nie, sou hy eenvoudig moet berus en probeer vergeet. 

Sy verkies lank om te swyg. Heelwat later en half terloops, maan sy eendag haar trop in die algemeen teen bitterheid. “Onthou, die wildbewaarders is ons vriende, nie ons vyande nie.” Dié bekende Ukuthula-uitspraak word met nadruk herhaal.  Uitdunning moet sekerlik ook vir Sanparke se mense ‘n swaar taak wees, merk sy op. Hulle het egter ook hul verantwoordelikheid. Na die lig wat hulle het, moet hulle trag om die Wildtuin ‘n paradys van ongereptheid vir mens en dier te hou.  Daarmee is die saak afgehandel.      

9. JONG BOOMPIES  

“Mayafudi, pas op!”  Die kreet uit ‘n mede-askari, Mabarule (Groot Voete), se keel is so  dringend en rou met emosie dat die jong olifant soos blits reageer. Hy ruk op die allerlaaste oomblik instinktief sy boud weg – asof hy kan aanvoel uit watter rigting die gevaar kom. Die verdwaalde doofpyl wat na hom op pad is, slaan skadeloos in die dik, hardekoolstam van ‘n reuse-rooiboswilg vas.       

Mayafudi se noue ontkoming volg nie lank na die droewige dag van Nkosikazi se voortydige dood nie. Sy lot sou vir hom amper erger gewees het. Vir olifante met selfrespek hou gevangeneming ten einde verkoop te word dieselfde verskrikking as ‘n doodsvonnis in. Om dan in gevangenskap vir die safari-bedryf mak gemaak en afgerig te word, is die heel ergste -  erger as ‘n doodvonnis.   

Aanvanklik is net jong olifante vir verkoop geteiken, hoofsaaklik wesies wat na uitdunnings aan hul eie lot oorgelewer is. Hulle is verdoof, in sterk houtkratte gelaai en in swaar vragmotors weggery  -  presies waarheen wis die olifantgemeenskap nie. Toe Mayafudi puberteit bereik, die bande met sy familiegroep tydelik losmaak en hom as ‘n “askari” of “tsotsi” by ‘n klein “vrygesel”-trop aansluit om volwaardig bul te leer word, verander die beleid. In daardie stadium word begin om ook ouer bulle in die gevreesde kratte weg te voer. 

Na sy traumatiese ervaring besef Mayafudi skielik dat gevangeneming nou vir ALLE  olifante ‘n gedurige bedreiging geword het. Dit is ontstellend. Hy sal sy waaksaamheid moet opskerp. 

Die nuwe teikens wat minder gelukkig was as Mayafudi daardie dag word in nog groter kratte agter in nog reusagtiger toe vragmotors weggeboender. Waarheen dan? 

Die bostelegraaf wil dit hê dat van hulle vir die Pilanesberg-natuurreservaat bestem is. Dit is sowat 800 km ver in die provinsie Noordwes.  

Weens gebrekkige kommunikasie oor die lang afstand ontvou die storie agter die storie in stukkies en brokkies onder die Wildtuin se olifante. Hulle kan aanvanklik hul ore nie glo nie. “Ongelooflik. Absurd. Vergesog. Alles leuens.” So reageer hulle op wat hulle hoor.     

Hul ongeloof spruit uit hul eie Wildtuin-ervaring waar gevegte tussen olifante en renosters ‘n seldsaamheid is. Misverstand oor die voorrang by ‘n gemeenskaplike watergat veroorsaak wel periodieke onmin. Voor-op-die-wa renosters word dan bygedam en rondgestamp. Soms word hulle geskouer dat hulle in die stof rol. Slegs in ekstreme gevalle word die slagoffers deur woedende olifante met hul tande deurboor. 

Meesal is konfrontasies egter maar net stofopskoppery en intimidasie. En wanneer dit wel gebeur dat ‘n renoster met sy lewe vir sy indiskresie boet, kom die aanvaller gewoonlik ook nie ongedeerd daarvan af nie.  

Nou moet die Kruger-olifante verneem dat dit in die verre Pilanesberg gans anders gesteld is. Met die arme renosterbevolking gaan dit in daardie wildreservaat naby Sun City glo maar rof. Verminkte renosterkarkasse word op ‘n streep in die veld gekry, gewoonlik met gebreekte rûe. Baie het gapende wonde waar hul horings uitgebreek is. En grootvoet-emigrante uit die Krugerwildtuin kry die skuld. Jong olifante staan aangekla dat hulle koelbloediglik daardie “rituele moorde” pleeg.    

Hoekom? In die Wildtuin gis olifante en wildbewaarders afsonderlik ewe druk oor ‘n moontlike verklaring vir hierdie raaisel. Wyse raadsmanne in olifantgeledere snap uiteindelik gouer as die manne in kakie wat in Pilanesberg skort – dat dit die afwesigheid van ervare, rustiger en wyser bulle is wat daar agter dié anargie sit. 

Verwardheid oor hul nuutgevonde drange weens geslagsrypheid gaan maklik in aggressie in jonger olifante oor. Dit weet die oueres weldeeglik.  Juis daarom bestaan die askari-stelsel.  Lewenslustige jong bulle word volgens olifanttradisie onder die ferme leiding van ouer mentors geplaas. Sulke “voogde” moet keer dat die jeugdige olifantenergie in verkeerde, destruktiewe kanale vloei. 

En, boeta, keer moet hulle hul keer ken!  Dissipline met ‘n ysterhand is soms onontbeerlik om die verwarrende drifte en drange van jong volwassenheid te beteuel. 

In Pilanesberg het daardie besadigende invloed lank ontbreek. Die adolessente wat in die Kruger-Wildtuin gaan haal en daar losgelaat is, kon basies maak en breek soos hulle wil. Om die een of ander rede ontgeld veral die renosters dit toe.  Die jong brekers het eenvoudig blindelings onder die neushorings begin moor.                

Toe die wildbewaaarders uiteindelik ook besef wat fout is, lei dit tot ‘n noodbesluit: vaderfigure sou na Pilanesberg ingevoer moet word. En al raad is om hulle van die Wildtuin af aan te ry.  

Om hulle aan te keer, word van redelik laag met helikopters op kandidate afgeduik.  Uit die lug word hulle dan met goed gemikte doofpyle platgetrek. Ook Mabarule – die een wat Mayafudi voorheen net betyds gewaarsku het - word gekrat en weggekarwei in ‘n enorme vragmotor, een van ‘n vloot super-busse sonder vensters wat spesiaal vir die doel gebou is.  

Dit aanskou Mayafudi met ‘n bonsende hart, en laat hom weer grimmig aan die dood van sy oupa Mafunyane dink. 

Maar Pilanesberg se krisis word weldra opgelos. Die nuus syfer na die Kruger-Wildtuin deur voordat Mayafudi-hulle te wrewelrig kan raak: “Operasie Vaderfiguur is ‘n klinkende sukses.  Die rebelse jong boompies is gebuig.” 

Die sug van verligting wat in Pilanesberg geslaak word, vind tot in die bullebevolking van die Wildtuin weerklank. Dankie tog, repatriasie is nie meer so ‘n bedreiging nie!  

10.  BONDGENOTE IN KAKIE   

Roekelose jagters en stropers stuit vir g’n duiwel nie nie om vleis vir die pot, ivoor, biltong, moeti of vir trofees in die hande te kry. Gemeenskaplike afgryse en weersin oor hul koelbloedige metodes is ‘n hegte band met wildbewaarders en veldwagters wat olifante instinktief aanvoel.  

In Mayafudi-hulle se trop speel die gedeelde afkeer hieraan en aan die argeloosheid waarmee diere gedood of vermink word, ‘n groot rol om negatiewe gevoelens oor die manne in kakie se rol in uitdunning en “ontvoering” te ontlont.

“Ukuthula het tog gelyk. Hierdie mense is inderdaad ons bondgenote. Hulle beskerm wel die natuur.”  So besef die trop telkens opnuut as hulle sien hoe selfopofferend en dapper die manne hul oorlog teen die stellers van strikke en die draers van dodelike AK 47’s bly voer  -  soms in lewensgevaar. 

Strikke veroorsaak onbeskryflike lyding. Dit weet olifante. Mayafudi se gramskap loop hoog toe hy op ‘n dag afkom op ‘n wildehond wat in doodsangs haar eie agterbeen morsaf gebyt het om uit ‘n strik te probeer ontsnap. Die olifant word yskoud toe hy dié selftoegediende verminking sien. 

Die karkas van ‘n olifantbul naby die Mosambiekse grens sorg vir nog ‘n grusame ervaring. Die arme dier se slurp is deur die bloudraad van ‘n strik so diep binnegedring dat dit letterlik nog net aan ‘n paar draadjies hang. Terwyl hy sterwende lê, is sy tande slordig uitgesny.  ‘n Groot stuk boudvel ontbreek ook. 

Die vreemde reuk wat om die karkas hang, stu weke later nog in Mayafudi se neus op. Dit kom van ‘n kragtige onkruiddoder wat op die dooie olifant uitgegiet is om aasvoëls te vergiftig. Onder die hoë bome was die karkasse van dosyne Kaapse-, witrug- en swart aasvoëls opgestapel. In hul doodsval het van die groot voëls in die takke verstrik geraak. Hulle het potsierlik net daar bly hang.      

Mayafudi kon hom indink watter foltering die lid van sy eie spesie moet deurgemaak het.  Hy is ook verslae oor die massaslagting onder die onskuldige voëls - klaarblyklik vir moeti. 

‘n Dag of drie later gewaar hy in dieselfde omgewing op ‘n afstand drie verdagte mans in die veld. Hulle is gewapen en is duidelik nie met edele motiewe daar nie.  ‘n Sterk drang pak Mayafudi om hulle te storm en net daar bokveld toe te stuur. Hulle is egter buite sy bereik.  

Terwyl die verydelde olifant nog sy opsies oorweeg, daag ‘n kragtige viertrek-bakkie op. Sanparke se bekende koedoebul-logo is op sy deure. Die brullende voertuig kom langs die kwaaddoeners tot stilstand.

‘n Wildbewaarder, gewapen met ‘n R1-geweer, spring uit. Man-alleen konfronteer hy die drie booswigte. Sy kollega bly sit agter die wiel en laat die enjin luier  - oorgehaal om op die regte oomblik toe te slaan.   

“Gooi neer julle wapens!” Die eerste wildbewaarder se stem is soos ‘n sweepslag. Maar die drie gee nie gehoor nie. Hulle lê rieme neer. Skote klap. Die kalante is egter uitgeslape. Hulle val plat, rol weg en spring dan weer op – presies soos soldate in aanvalsituasies geleer word.  

Die gewapende wildbewaarder sit hulle vreesloos te voet agterna. Toe tref teenspoed.   Hy trap in ‘n erdvarkgat. Die blonde jong man slaan neer dat hy skuif, en gryp met ‘n uitroep van pyn na sy enkel. Toe hy opkyk, is die bakkie egter bokspringend op sy hakke. Hy kners op sy tande, gryp die bak se rant en spring op. Sonder om ‘n sekonde te verspil, hervat hulle die jaagtog.      

Een van die voortvlugtendes is klaarblyklik gewond. Hy raak ‘n bietjie agter. Toe hy nie verder kan nie, duik hy desperaat agter ‘n digte doringstruik in. Maar hy is te laat. Die bakkie hou by hom stil dat die stof in die lug dwarrel. 

Die mank wildbewaarder rolspring van die bak af en swaai met sy geweerkolf. Mayafudi hoor net ‘n dowwe plof. ‘n Man kom steierend uit die struik. Sy knieë knak.   

Die bestuurder spring uit en help sy kollega om die bewustelose man, geweer en al, op die bakkie te boender. Daarna vat hulle die ander twee se spoor. Maar dié besluit hulle het genoeg gesien. ‘n Entjie verder spring hulle in die lang gras paniekerig orent en laat vat met ‘n swenklopie. Geweervuur fluit om hul ore.  

Een van die koeëls swiep gevaarlik na aan een verby. Hy duik agter die stam van ‘n reuse-knoppiesdoring in. Maar watwou! Hy is skaars plat toe is die bakkie weer by. Die wildbewaarder met die seer enkel voer nog ‘n plettervat uit.  Die geweerkolf in sy hand tref ewe sekuur nommer twee se kop, en dié syg ook in ‘n patetiese hopie neer.

Nommer drie hardloop seker nou nog!

“Hoera vir die manne in kakie!” Mayafudi is lus om dié kreet baldadig uit te jubel – net so uit volle bors soos sy “hoera vir Mafunyane!” by die klimaks van Moholoholo se immergroen storie oor daardie ou olifant-patriarg.   

11.   GROOT DORS 

Elke seisoen hou vir Mayafudi sy eie bekoring en spesiale vreugdes in. Somer in die bos het sy grys reëndae, verfrissende donderbuie en sy skakerings van groen. Herfs het sy kaleidoskoop van kleure. Winter kan spog met sy windstil aande, skilderagtige sonsondergange, koel nagte en heerlike dae. Lente sprankel met sy blomme en geure en belofte van nuwe lewe. 

Oktober staan die drolpeer soos ‘n amandelboom in bruidsgewaad, die worsboom slaan bloedrooi uit en die goudgeel sambokpeul laat die oë twee keer knip.

Winter het ook sy droogtes en somer sy vloede. Albei dié klimaatsversteurings voel Mayafudi aan sy eie groot lyf. Een droogte en een vloed sal hy nooit vergeet nie -- weens die verwoesting, lewensverlies en sy eie intense belewenis daarvan.   

Die ergste droogte in sy leeftyd slaan toe pas nadat hy in die hartjie van die winter sy “vakleerlingskap” as “askari” voltooi het. Hy is as volwaardige bul terug in sy ou trop. Ongelukkig word die vreugde van hereniging deur die onheilspellende agteruitgang in die natuur gedemp.   

Al van die vorige September af is reën bitter skaars. Die kritieke deel van die bos se reënseisoen van Januarie tot April lewer net ‘n paar natspat-buitjies op. Weerlig in die verte bring hoop, maar dit is van korte duur. Die vinnige, harde donderbuie wat so ‘n kenmerk van die Wildtuin se reënpatroon is, bly weg. Bedags boer die kwik bo 40 grade C.  Op ‘n paar snikhete dae in Januarie, Februarie en Maart braai die Wildtuinbewoners in ‘n kokende 45 grade C.   

Die hygende diere drom in koeltekolletjies saam en maak seker dat water nooit ver is nie. Olifante flap aaneen hul enorme ore om af te koel. Al die die diere se onrus groei oor die lang winter wat voorlê. 

Teen Julie lyk die veld lelik. Oral is kaal kolle. Teen Augustus is van die gewone graskombers min tekens oor.  Selfs die groen oewerbos swig. Dit is stomp gevreet. Die immergroen bome se bereikbare takke is kaalgestroop.  Weiding word  ‘n weelde.  

Teen die einde van Augustus jaag eindelose warm, droë winde bruin stofwolke oor die park. Plankdun diere se ribbes begin uitsteek.  Die ronde, vet sebras se streepjasse hang soos sakke aan hulle.  ‘n Gees van moedeloosheid rus swaar op mens en dier.

Teen September bly van die groot riviere plek-plek net smal strepies stink modderwater oor waarvan die diere wegdeins. Fonteine en ander drinkplekke is kurkdroog. Selfs boorgate begin ingee.  Windpompe kan kwalik genoeg vog uit die dorre aarde suig. 

Die bietjie kosbare watertjies wat oor is, word die toneel van sombere daaglikse dramas.  Dors diere wat die skaars drinkplekke vir hulleself wil annekseer, probeer hul “regte” met ongewone geweld beskerm. Mayafudi aanskou hoe ‘n befoeterde olifantbul ‘n wankelende koedoe by “sy” water met sy slurp platslaan – die arme bok se rug op nege plekke gebreek.  Hy sien hoe ‘n waansinnige seekoei sy eie kleintjie met een hap die ewigheid instuur. Hy is ooggetuie toe drie plankdun hiënas ‘n hoopvolle luiperd van “hul” lekseltjie vrot modderwater verdryf. 

Oral in die veld begin die karkasse en wit beendere ophoop van diere wat dit nie gemaak het nie. Koedoes, wildebeeste, impalas, vlakvarke - dié vrek op ‘n streep. Seekoeie val sommer net om en bly lê in die modder. Die reuk in die lug is dié van die dood.  

Vir olifante is een uitkoms dat hulle hoog kan reik om die laaste blaartjies en boombas van bome te stroop. In ‘n noodgeval kan hulle darem ook die sagte hout van bome soos kremetarte eet. Hul gunstelingkos, gras, is egter lankal op. Vrugte, wortels en kruie is onbekombaar.   

Die sitrusboorde en sappige groente op besproeide landerye word ‘n onweerstaanbare verleidelikheid. Olifant-ekskursies oor riviere soos die Sabie en die Krokodil neem daardie dorre maande hand oor hand toe.   

Oorkant die riviere vind hulle kos, maar ook gefrustreerde boere, tot die tande toe gewapen om hul oeste teen plunderaars te beskerm. Talle olifante wat die rivier oorsteek vir ‘n feesmaal, keer nooit daarvan terug nie. Ander strompel dodelik gekwes oor die rivier om op bekende terrein om te val en stadig dood te gaan…  

12. AFSKEID  

Die ou matriarg Ukuthula - getrou aan haar filosofie oor die morele aanspraak op genoeg kos - lei telkens haar trop net wes van die Krugerbrug oor die Sabierivier om te gaan wei. Die noordoewer van die rivier is nie so erg snuifgetrap nie. Sabiepark se piekniekplek en wandelpad word hul “tweede woning”. Die Lisbon-landgoed se sitrusboorde word gereeld opgesoek. 

Juis daar in die geil boorde, met haar kieste en haar maag vol van die seisoen se laaste lemoene, doen Ukuthula een middag in September ‘n kopwond op uit ‘n olifantgeweer in die hande van ‘n boer wat sy boord beskerm. Toe die skoot klap, struikel sy. Sy kom steierend orent. Met bloed wat oor haar oë stroom, pak sy die terugtog oor die rivier aan, haar angstige trop in formasie agterna.    

Daardie tog, met ‘n helikopter wat soos ‘n besete by bo hul koppe zoem, is iets wat Mayafudi aan die hart gryp: Ukuthula trompetterend vooruit met ‘n stem wat al heser en heser word, dan haar verslae trop op ‘n eerbiedige afstand, volslae verward.    

Op die oorkantste oewer swenk sy regs, suidwaarts in die rigting van Berg-en-Dal. Naby die N’waswitshaka-watergat op die S65 waar ‘n klomp uitgeteerde kameelperde rondmaal, syg sy uitgeput neer. Haar trop vorm in broeiende stilte ‘n sirkel rondom haar soos ‘n ondeurdringbare ringmuur. Hulle loop stadig, doodstadig, twee keer om en om. Dan steek hulle onseker vas.  

Die bejaarde Moholoholo tree na vore en streel die groot lyf stadig met sy slurp. Dit is soos in ‘n rituele slurpoplegging. Groot teerheid straal uit die aanraking. Daar is iets sags in die skuur van sy growwe vel teen hare. 

Mayafudi se emosies is in ‘n warboel.  Hy ervaar ‘n mengsel van woede en verdriet. Die finaliteit van die oomblik begin tot hom deurdring. Sy verstand weier egter om die werklikheid van die verlies van ‘n geliefde moeder te aanvaar. 

Die volgende oomblik is dit of ‘n vreemde mag hom beetpak en vorentoe druk.  Hy onthou hoe Ukuthula baie jare gelede die vasgekeerde renostertjie in die modder te hulp gesnel het, Net so druk hy nou sy tande versigtig onder sy moeder se kop in. Hy beur met mag en mening. Hy kry haar egter nie opgelig nie.  

Net langs die ooptetjie waar Ukuthula se bene onder haar geswik het, is ‘n opgeskote maroelaboom. Mayafudi stroop ‘n slurp vol takke en blare van die boompie af en probeer die groenigheid in die koei se mond indwing. Dit lok geen reaksie uit nie. 

Hy sien hoe ‘n jong kalfie, een van sy halfbroers wat ‘n noue band met Ukuthula gehad het, nader kom. Hy probeer hom in die beskermende holte tussen sy ouma se voorbene inwurm asof hy melk soek.  Ook hierdie poging om tot haar deur te dring, is vergeefs.  Die ou olifant lê net, bloedbevlek en doodstil. 

Asof  iemand ‘n bevel gegee het, beweeg die res van die trop skielik ‘n entjie agtertoe. 

Mayafudi, sy vader, Moholoholo, en ‘n ouer suster, Matcheleni (Die Spoggerige Een) bly alleen by Ukuthula agter, volgens instinktiewe olifant-protokol. Dit is die naastes se  intieme afskeid. 

Die ander olifante keer die rug op die troostelose toneeltjie asof hulle nie kan verduur om dit langer te aanskou nie. Hul slurpe hang lusteloos grondwaarts – ‘n teken van hul diepe hartseer en rou. 

Ook die drie naasbestaandes by haar draai na ‘n laaste kyk in Ukuthula se rigting en ‘n laaste druk met hul slurpe om dat hulle heel van haar wegkyk. Die een na die ander gee dan ‘n tree terug en raak haar vlugtig aan met ‘n swaaiende agtervoet. Daarna kry die trop kans om die laaste eer te kom bewys. Die roubeklaers pluk bondels blare en gras. Hulle werp dit op en rondom die karkas soos kranse.  

Boodskappers word aangewys om die doodstyding uit te dra. Ander troppe van die kontrei, asook alleenlopers, word genooi om ‘n lid van die olifant-aristokrasie van die Wildtuin te kom groet. Dié vertrek somber in alle windrigtings met die slegte nuus.  

Midde in die groetery begin die aasvoëls in die lug draai en ‘n voortroepie hiënas behoedsaam nader sluip. Die aasdiere se attensies en die ongenadige somerson sorg weldra dat weinig meer as kaal beendere oorbly. ‘n Week of twee later word die oorblyfsels deur haar naastes sorgsaam stuk vir stuk na ‘n geheime olifant-begraafplaas diep-diep in die bos aangedra. 

Die trop is lank in diepe rou; hulle is verslae en herderloos.  Mayafudi is verpletterd.  Matcheleni tree uiteindelik na vore om haar moeder se mantel oor te neem.  

Kort na die “begrafnis” begin weerlig egter in die weste speel …

13.  WATERWOEDE 

Twee jare van oorvloed laat die hart sing en genees Mayafudi se ergste pyn oor sy moeder se dood. Toe tref  ‘n tweede natuurramp - hierdie keer nie weens te min water nie, maar te veel. Die ergste vloed in 100 jaar. In ‘n sopnat Januarie giet 200 mm neer.  In Februarie deurdrenk nog 450 mm die Bosveldaarde. 

Olifante is gek na reën, Hulle speel graag in die reën en geniet dit om deurweek te word. Dan hardloop hulle uitgelate rond, spuit mekaar met boë water en trompetter uitbundig. Sowat van reën het Mayafudi-hulle egter nog nooit gesien nie. So ‘n woeste, malende modderbruin Sabierivier ook nie.  Hulle kan hul oë nie glo nie waar hulle elke dag op die oewer saamdrom om die vreesaanjaende skouspel gade te slaan.  

Die water bly net onheilspellend styg. In gietende stortreën op ‘n Maandagoggend vroeg in Februarie ruk die gewoonlik kalm Sabierivier hand-uit. Om 08:00 word die vloedvlakmerk van baie jare tevore verbygesteek  ‘n Kwartier later, om 08:15, begin dit lyk of die ergste verby is. Toe kom 'n tweede, magtiger vloedgolf om 10:15. In twintig hartvashou-minute styg die bruin watermuur voor die oë van die verbysterde toeskouers onstuitbaar net al hoër en hoër -- een meter, 1,5 meter, twee meter!  Eers die middag teen 15:00 begin die vlak geleidelik terugsak. 

Mayafudi-hulle staan oorkant Sabiepark op die rivieroewer en verwonder hulle aan die waterwoede. Die park se piekniekplek is teen daardie tyd een briesende see. Reusebome knak en kantel soos vuurhoutjies. Die dakke van oewerhuise lyk vir die ontstelde olifante soos klein eiland-spikkeltjies bo die malende water. Die wandelpad met sy boomrykdom - waar Ukuthula se trop so dikwels geloop het - word as ‘t ware van die aarde gevee. 

Die trop aanskou in ongeloof hoe bome, vensters, deure, meubels, yskaste en stowe deur die magtige modderwater meegesleur word. Ook diere wat nie betyds kon vlug nie: bosbokkies, impalas, waterbokke, bobbejane, ‘n koedoebul met twee sierlike horings ….  

Van die bobbejane lewe nog. Hulle klou angsbevange agterstevoor aan die stukke boom vas wat teen ‘n hoë spoed rivier-af snel -- amper komies as dit nie so treurig was nie.   

“Kom,” roep Matcheleni, die nuwe matriarg, in ‘n stadium, en lei haar trop op ‘n drafstap na die Krugerhek om te gaan bespied hoe lyk die skade daar rond. Ook hier is ‘n gesig wat Mayafudi nooit sal vergeet nie - ‘n waterskouspel van ‘n leeftyd. Van die brug bestaan geen teken meer nie. Sy staalrelings is verswelg onder ‘n vloedvlak van tot twee meter hoër as die teer.   Die massiewe beeld van Paul Kruger - 'n bekende baken vir Wildtuinbesoekers - is tot by sy skouers onder water.

 Toe sien Mayafudi dit eerste tussen die vloedrommel: die enorme, donker lyf van ‘n lewelose olifantbul. Die kromming en lengte van sy tande lyk in die vlietende aanblik bekend. Moholoholo?  Die vraag skiet Mayafudi te binne soos ‘n doofpyl uit die lug.    

Moholoholo, nou oor die sestig, het kort na Ukuthula se dood die trop verlaat. Mayafudi weet dat hy as rondloperbul ‘n eensame oudag langs die Doispaneweg naby die Phabenihek slyt. Dit kan dus hy wees. Dalk is die bejaarde dier oorval toe hy moeisaam in die rivier gaan water drink het. 

Mayafudi weet dat olifante rampe bitter ver kan hoor aankom – danksy ‘n soort “sesde sintuig” wat hulle telkens betyds laat vlug. Selfs in die berugte tsoenami’s van Suidoos-Asië is baie olifante self – en ook talryke mense - se lewens al hierdeur gered. Die olifante besef skynbaar wat gaan gebeur en slaan dan holderstebolder met vrag en al na hoër grond op vlug.   

Het die lewelose olifant in die vloedwater verdrink of nie? Is die karkas deur die water meegesleur nadat hy reeds natuurlik sy laaste asem uitgeblaas het? Mayafudi kan maar net raai. Die vrees dat dit sy bejaarde pa was wat - lewend of dood - in die siedende Sabie ‘n watergraf gevind het, wil hom egter nie laat los nie.   

Mayafudi is al amper die dominante bul in die trop. Hy het verantwoordelikhede wat hy nie sommer kan laat links lê nie. Hy skei hom nietemin van die trop af en bly dae lank soek in die stortreën wat opnuut begin val het - oral tussen die reusestamme van eeue-oue bome wat die stryd teen die water verloor het, die enorme nuwe sandbanke, die slik, afgeskeurde boomtakke, platgedrukte struike en ander opdrifsels.  Van daardie olifant met die kenmerkende tande kry hy geen spoor nie. 

Vir Moholoholo, die storieverteller sonder weerga, sien hy nooit weer nie. Niemand kan op sy bewegings lig werp nie. Sy ou vader het eenvoudig van die aarde verdwyn. Of sy laaste reis hom na Mosambiek gebring het, sou Mayafudi dus ook nooit weet nie. In sy hart is daaroor egter min twyfel. 

Die verlies vervul hom met weemoed. Maar ook met ‘n wilsbesluit. Hy sou alles in die stryd werp om dominante bul te word. Dit neem hy hom voor. So sal hy eer bring aan ‘n gestorwe vader wat daardie ereposisie nooit gesoek het nie, omdat hy gelukkig en tevrede was om in die skadu van sy uitsonderlike vrou, Ukuthula, te leef.

www.hennievandeventer.com/mayafudi.html
14. VLAMMEHEL 

Kort na die groot vloed word Mayafudi se ambisie verwesenlik. Hy word baasbul in sy trop. Die regterhand van die nuwe matriarg, Matcheleni. In verskeie skyn- of skermgevegte toon hy sy staal. Met sy indrukwekkende voorkoms, durf, sterk persoonlikheid, selfversekerdheid en intelligensie is hy ‘n sieraad vir Matcheleni se trop. 

Die koeie flikflooi om die jong reus se guns. Na 20 maande word hy die trotse vader van verskeie kalwers uit die bloedlyn van Mafunyane, wat deur Ukuthula se are na hom oorgedra is. Hy is in sy fleur, sonder uitdagers en met sy wortels diep geanker in die geliefde woonplek van sy trop langs die Sabierivier.  

Hy word geag in die olifantkringe waar dit saak maak, en veldwagters is deeglik van sy bestaan bewus. Op die Wildtuin se olifantpaaie trap hy diep spore - en hy voel goed daaroor.  Die swaar tye wat sy gemoed van tyd tot tyd omgekrap het, is net ‘n vae herinnering. Die lewe is vir hom lekker. En hy is diep dankbaar teenoor ‘n Groter Mag wat hy nie kan begryp of verklaar nie, maar sonder wie – so glo hy in sy hart - die natuur nie kan funksioneer nie.       

Toe, sonder waarskuwing, tref ‘n volgende ramp. Meteens is die westelike horison een aand oor ‘n breë band een rooi gloed. ‘n Gedreun kom aangerol wat klink soos die huurvliegtuie wat gereeld met vragte toeriste op Skukuza se lughawe land. ‘n Skerp rookreuk hang in die lug. Danksy hul sterk reuksintuie raak die olifante die volgende dag amper daardeur oorweldig. Die wind stoot ‘n digte, stinkende rookkombers oor die suidelike en sentrale dele van die Wildtuin. 

Die program van beheerde brande wat sedert 1954 gevolg is, is kort tevore as eksperiment vir ‘n paar jaar laat vaar – iets waaroor die olifante saam met kleiner diere. Dankbaar was. Die drama wat ontvou, is dus ‘n sogenaamde “ongeluksbrand”. Of  meervoudige “ongeluksbrande”.

Weerlig of nalatigheid - dit is gewoonlik die oorsaak van so ‘n “ongeluksbrand”, weet die olifante. ‘n Stompie wat ‘n argelose toeris of ‘n parkamptenaar by ‘n motor se venster uitskiet, kan ‘n enorme brand veroorsaak. Duisende waardevolle hektaar in die Wildtuin kan daardeur in die slag bly. Wilddiewe en indringers wat vuurtjies maak om hulself teen leeus te beskerm, skep ook ‘n konstante brandgevaar. Die kampvure van tydelike boskampe - soos dié van “Werk-vir-Water”-spanne wat indringerplante uitroei, of van vroue uit die trustgebiede (Tshabalala, Huntington, ens.) wat kom gras sny vir die dakke van park-eiendom - dra tot die risiko by. 

Ondanks die olifantsensors wat so fyn ingestel is – die amper magiese gevoeligheid vir reuke, vir geluide en vir vreemde trillings op die grond - dring dit nie dadelik tot die trop deur dat ‘n reuseramp hom afspeel nie. Al lyk hierdie vlamme hoe vreesaanjaend, is kwaai veldbrande in Augustus/September nie ‘n ongewone verskynsel nie, troos hulle mekaar. Buitendien is oral voorbrandpaaie wat doeltreffende beheer vergemaklik. 

Hulle is tog gespanne. Dit gebeur immers wel van tyd tot tyd dat diere deur vlamme vasgekeer word en doodbrand, veral as die wind skielik van rigting verander.  Selfs die grootste grootwild soos olifante en renosters is kan slagoffers word. Die boodskap is dus duidelik: wees wakker; hou fyn dop; moenie aan die slaap gevang word nie.  

Nou begin onheilspellende nuus instroom. Berigte word gehoor van vlamme wat meedoënloos voortrol en al hoe groter stukke aarde verskroei. Moedswilligheid, agtelosigheid of natuurkragte, wat ook al die rede, die verwoesting kring rampspoedig uit. Die seisoen van veldbrande was besig om sy tol in die Wildtuin te eis - op verreweg die grootste skaal wat selfs senior burgers in olifant-geledere nog beleef het.  

Diep verslae aanskou die diere hoe die tragedie hom dag vir dag ontvou. Dringende planne word beraam om pad te gee. Ook Matcheleni se trop hou gereeld bosberaad. Maar waarheen sou hulle uitwyk?  Van oral, noord, suid, oos en wes, is die rapporte nie bemoedigend nie.  Die Wildtuin is inderdaad reeds oor ‘n wye gebied verskroei of in vlamme.  Kleiner diere is reeds skarrelend aan die vlug. Baie kruip in ondergrondse gate en skeure om te skuil. ‘n Klomp is te stadig…   

Terwyl die trop van Matcheleni nog wik en weeg, bars ‘n nag van verskrikking los.

 ‘n Weghol-brand ontstaan naby Pretoriuskop in die suide. Die Napi-basiskamp, een van die agt oornagkampe vir stappers, brand heeltemal af -- gelukkig terwyl die stappers weg is. Brandbestryders en toerusting word dringend uit Skukuza, Onder-Sabie en Berg-en-Dal  laat kom. Die Weermag stuur ‘n noodspan.          

Die vlamme, soos nog nie in die Wildtuin gesien is nie, rol onstuitbaar voort. Dosyne verwilderde diere word doodgebrand: olifante, renosters, leeus, koedoes, waterbokke, steenbokkies, duikers, vlakvarke, bergskilpaaie, bospatrysies, noem maar op. 

Die vlamme bereik ‘n tydelike tentkamp vir dekgrassnyers. Die verskrikte vroue sien die  vlammemuur aankom. ‘n Klomp begin net hardloop, die donker nag in. Party hardloop hulle trompop in die vlamme vas. Ander val en word van agter deur die vlamme ingehaal. Uiteindelik is 20 vroue in die treurspel dood en nog 20 sleg verbrand.  Tienduisende bondels dekgras is verkool. 

'n Noordwestelike bergwind keer aanvanklik dat die brand oor die pad spring. Sonder waarskuwing sit die noordwester egter om in 'n baie sterk suidoostewind.. ‘n Groepie veldwagters wat opgekommandeer is om teen die vlamme te veg, probeer benoud ‘n terugbrand stig.  Toe die wind omswaai, vlug hulle en klouter in bome. Daar word hulle vasgekeer en doodgebrand. 

Teen hierdie tyd is die vlamme buite beheer. Die vuurtonge spring oor die Doispanepad, die teerpad na die Phabenihek. Van daar af trek dit al langs die rivier af, al hoe nader aan die Krugerhek.  

Kort na middernag tref die hittegloed van die aanstormende vlamme - meer as 500 grade C. - Matcheleni se trop in die gesig. Meteens is hulle van drie kante deur vlamme omsingel. Hul enigste hoop op redding is die teerpad na Skukuza.

Oor gloeiende kole mik hulle ooswaarts. Hul dik, sagte voetsole – die “kussings” waarmee olifante toegerus is om te keer dat hulle gly en om die gekraak te demp van takke waarop hulle trap - pyn al hoe erger elke tree wat hulle gee. Hul vordering word gestrem deur die teenwoordigheid van ‘n mank jong koei, wat haar maats nie aan haar eie lot wil oorlaat nie. Sy word met groot deernis en geduld beskerm, gehelp en gestoot. 

Matcheleni probeer moedig die orde bewaar.  Verwarring en vrees skep egter ‘n situasie waarmee sy nie raad wis nie. Toe gryp Mayafudi in - die generaal.  Dan hardloop hy voor om die beste roete te bepaal, dan storm hy terug om dié wat agter raak, aan te moedig en met sy swaaiende slurp aan te dryf.  As van sy troepe struikel en neerslaan, is daardie selfde slurp ‘n reddingstou. Hulle word blitsvinnig op hul voete gehelp. Want as jy nie opstaan nie, brand jy dood.

By die teerpad gekom, is dié soos ‘n hoogoond. Aan weerskante, so ver soos die oog kan sien, is die veld tussen die Krugerhek en Skukuza knetterend aan die brand. 

Mayafudi -- tot die dood toe moeg en met verbrande voetsole waaruit die bloed pêrel --  besef skielik met ‘n skok: die trop is onvolledig. Die vlugroete was vir drie klein kalwertjies te veeleisend en ver. Twee is sy eie kinders - uit die bloedlyn van Mafunyane. 

Niks kan hom nou stuit nie. Hy storm terug. Terug deur die vlamme wat al hoe koorsiger brand. Tot by die drie verbrande lyfies, knus teen mekaar, skaars twintig meter van veiligheid. Toe breek sy hart. Die groot lyf ruk. Hy huil  asof hy fisieke pyn verduur.   

Vir ‘n oomblik wil hy sommer net daar op sy knieë sak, stadig omkantel en self ook op die dood wag. Maar hoe kan hy?  Matcheleni sou op hom reken. Sy leierskap was nog nooit dringender nodig nie. Toe swaai hy om. Hy strompel terug pad toe, terwyl die kole sy voete al hoe rouer brand. Die reuk van gebrande vleis van sy eie lyf stu in sy neus op. 

Twee ouer bulle se voetsole het nog erger deurgeloop. Hul pootkussings is feitlik af. Hulle moet as’t ware op vier stompies voortsukkel. Trane rol oor hul wange weens die ondenkbare pyn. Ander lede van die trop se lywe is gaar verbrand.     

Tot ligdag staan die bedremmelde groepie in die pad en lek hul wonde.  Die verlies van die kalwers is vir almal ‘n gemeenskaplike droefheid - ‘n pynlike simbool van hul eie onmag teen die natuur, maar ook van uitgelewerdheid aan menslike feilbaarheid.     

15. TWEESTRYD 

“Hierdie verskriklike brande is mense se skuld.” So het Mayafudi klaar besluit voordat hy eers stadig, wankelend, en toe mettertyd met fermer tred in die rigting van Skukuza begin aanslof. Die mens het hierdie keer die Wildtuin se diere sleg in die steek gelaat, dink hy bitter. Dit sluit die wildbewaarders en veldwagters in, die opperste vriende van die natuur vir wie Ukuthula altyd ‘n lansie gebreek het.   

Presies hoe die brande begin het, kan Mayafudi nie vir die verdwaasde trop sê nie. Maar hy kan raai, en sy bevinding dra hy sonder om doekies om te draai aan hulle oor.  Agtelosigheid en onbekwaamheid. Dit sit agter alles. Wat sout in die wonde vryf, is dat die bestryding so ‘n volslae ramp was. Die wrewel teenoor die skuldiges stoot in elke olifantkeel op. 

Daar was traagheid, dink hy - ‘n klassieke geval van te min te laat. Leierskap het ontbreek. Verkeerde metodes is gevolg. Dom dinge is uit onbeholpenheid gedoen. Voorbrande is paniekerig gestig sonder om met die rigting van die wind rekening te hou.       

Die tog na Skukuza, skaars 10 kilometer, is neerdrukkend. Rondom die verslae olifante lê die wêreld gitswart. Oral lê hopies vaalwit as. Plek-plek sien hulle ‘n dwarrelende rokie.  Of ‘n verkoolde karkas. Langs die pad sukkel bergskilpaaie met verbrande doppe aan.  Uit die veld kom hiënas, swart van die roet, maar met hul bekke skarlakenrooi, druppende van vars bloed.  Vir hulle is ‘n oorvloed vleis skielik beskikbaar om te aas. Vir honderde kleiner diere is egter geen weiding meer oor nie.  

Om die troppie olifante fladder honderde voëls, ontredder deur die verlies van hul neste wat deur vlamme verteer is. Op die teer is oral blertsies blou-pers. Dit is wat oorgebly het van rigtinglose troupante wat onder voertuie se wiele beland het. 

Mayafudi is hewig ontsteld. Sy verbystering is oor die verwoesting om hom heen. Dit is ook oor die onvermydelike langtermyn-uitwerking wat hy voorsien.  In droogtes vrek die swak diere en die sterkeres oorleef. In brande word sterk én swak diere vernietig, dink hy wrang. 

In hierdie donker oomblik duik Mafunyane weer in sy gedagtes op. Ook Nkosikazi, die prinsessie, en die eerbiedwaardige Ukuthula se leed die dag met die uitdunning. Ukuthula se eie dood. Die onbekende olifant wat so wreed deur stropers omgebring is. Moholoholo se waarskynlike watergraf.  Sy eie noue ontkomings. 

Nou is twee van sy eie nageslag ook die ewigheid in -- verkool in ‘n inferno wat gestuit moes gewees het as ‘n nuwe generasie veldwagters maar net meer ervare, beter opgelei en paraat was. Mayafudi vind dit moeilik om die skuldiges nie as aartsvyande te brandmerk nie. 

Die olifant-aristokraat is tog in ‘n tweestryd.  Om voor die voet te veroordeel, is in sulke omstandighede amper ‘n natuurlike reaksie. Maar is dit billik? Was dit dan nie in die droogte die mens se windpompe en boorgate wat ‘n erger slagting voorkom het nie? Was dit nie lugmag-helikopters wat einde ten laaste die vlamme kom stuit het met reuse-emmers water wat uit die Sabierivier geskep is nie?  

As hy doodeerlik wil wees, kan hy ‘n lang lys van goeie dade saamstel wat gewig sou verleen aan Ukuthula se wekroep: “Onthou, mense is ons vriende…”

Maar die woede wat in sy olifantsiel kom vasbyt het, kry Mayafudi nie afgeskud nie.  Die pyn in sy stukkende hart, die pyn aan sy stukkende voete en die pyn aan sy stukkende lyf is net te groot. Ook binne voel hy aan flarde. Dis of ‘n lewensmoegheid hom oorval . 

Hy wil nie langer Ukuthula se Goue Seun wees nie, besluit hy moeg. Nee dankie vir verdere verantwoordelikheid, erkenning of eer. Vorentoe soek hy net alleenheid.  Die storm in sy gemoed moet uitwoed.  Die wonde moet genees. Hy soek ruimte en tyd om te besin: wie is vriende en wie is nie. 

Hy sal ‘n unieke ding doen, kry hy ‘n ingewing.  Al is hy op sy kruin, met niemand in die trop om hom uit te daag nie, sal hy eenvoudig alles net so los. Hy sal nog net saamstap tot by Nkuhlu, die piekniekplek in die Sabievallei tussen Skukuza en Onder-Sabie. Daar sal hy Matcheleni eenkant toe roep en sy besluit meedeel. Dan sal hy sy kinders groet wat oorgebly het. Daarna die res van die trop. 

“Bayete,” sal hy vir hulle sê. “Mooi loop.” Dan sal hy noordwaarts wegswenk op ‘n nuwe, ongekarteerde koers.  

16. ALLEENLOPER 

Mayafudi is dors. Dit is ‘n intense smagting na water soos hy voorheen nie geken het nie.  Hy kan nie vinnig genoeg sy slurp in die Sabierivier laat sak om met diep teue te suip nie. Hy sluk en sluk of hy die hele rivier wil leeg drink. ‘n Somerdag se voorraad  - ‘n hele 300 liter of meer – verdwyn op een slag in sy keel.   

‘n Uitgerekte stortbad volg. Geen stukkie van sy koorsige lyf word oorgeslaan nie. Daarna laat sak hy sy lyf stadig in die water. Al hoe dieper en dieper. Vir piekniekmakers by Nkuhlu is die groot bul skaars sigbaar. Feitlik net twee swart “snorkeltjies” verraai sy teenwoordigheid onder die watervlak: die puntjie van sy slurp voor en sy penorent stertjie agter.  

Doelbewus langsaam is sy deurtog na die noordoewer. Soos ‘n kykweer in stadige aksie. 

Die koel water is helend en kalmerend. Na liggaam en gees is Mayafudi al klaar in ‘n beter kondisie toe hy uit die water klim. 

Al langs die Salitjepad, die S30, begin hy nou weswaarts koers kry.  Hy is op pad na die groot noord-suid-teerpad, die H1.       

Voorop in sy gedagtes is om sy wonde en sy oë te versorg. Hy is veral bekommerd oor sy verbrande pote.  As die sagte kussings gaan lostorring, soos dié van sy twee ongelukkige makkers, sal dit prakties op ‘n doodsvonnis neerkom.  Veldwagters sal nie huiwer om hom ‘n genadedood te gee ten einde hom van so ‘n foltering te verlos nie.  

Anders as daardie hartverskeurende oomblik toe hy in die vlamme en rook op die drie dooie kalwers afgekom het, is vanoggend in hom geen doodsdrang nie.  Hy begin rondkyk vir medisyne uit die “veldapteek”. ‘n Bosvyeboom, weet hy, sal aan sy twee dringendste behoeftes aan geneesmiddels voldoen. So het Ukuthula hom kleintyd geleer. 

Die Salitjepad is soos ‘n bruin gang deur die soliede swart van die verbrande veld.   Buiten vir die savanneplante en eenjarige grasse wat na die eerste reën gou sal herstel, het plate bome ook deurgeloop. Hul verskrompelde takke verraai dat hulle nie sal oorleef nie.   

Die eerste bosvyeboom wat in sy visier kom, is gitswart verbrand. Slegs die kaal takke reik erbarmlik na bo. Die tweede se hoër takke is ongeskonde. Om dit by te kom, sal  Mayafudi egter die boom moet omstoot.  Vir ‘n oomblik flits die “kode van Ukuthula” weer deur sy kop -- die kode waarmee hy die laaste ruk so aanhoudend stoei. 

Die skuldige besef dat hy, met soveel verwoesting rondom hom, nou self verdere skade aan die natuur gaan aanrig, pla sy gewete. Maar nie vir te lank nie. Die doel heilig immers die middele, troos hy homself. Die bosvy wieg heen en weer. y begin die boom heen en weer wieg. ‘n Rukkie later klap dit soos ‘n koeël toe die stam swig.  

Die melksap van die bosvy is van die natuur se beste middels teen brandwonde. Die sap van die blare lewer, soos dié van die kierieklapper, uitstekende “oogdruppels”. Dit sal  lafenis bring vir Mayafudi se oë wat weens die vlamme en rook erg branderig is.  Sorgsaam dokter hy homself totdat hy fris genoeg voel om sy reis voort te sit.        

Sy noordwaartse tog is sonder werklike bestemming. Selfs sonder ‘n basiese kennis van die omgewing.  Mayafudi se instinkte en sintuie lei hom egter goed.  ‘n Dag later kom hy by die Olifantdrinkgat.  Hier is geen olifante nie, wel ‘n paar sebras en waterbokke vir wie se geselskap hy nie lus is nie. 

Een vuil kyk en ‘n dreigende houding is genoeg om hulle vinnig te laat retireer.  Oor sy iesegrimmigheid laat sy lyftaal geen twyfel nie. Mayafudi kan in die weelde van totale afsondering sy wonde baai en hom tuismaak vir die nag. 

Die volgende oggend val hy vroeg in die pad.  Amper te gou bereik hy die volgende watergat, Jones se dam, op die S36-grondpad na Nhlanguleni. Hier lê en bak ‘n eensame krokodil in die oggendsonnetjie -- ook tot Mayafudi se ergernis. Hy flap sy ore en blaas. Toe die krokodil nie vinnig genoeg padgee nie, loop hy hom storm. Hy dryf hom tot in die water – wat miskien ‘n bietjie onwaardig was, kla sy gewete hom later aan.  Tog is die aggressiewe gedrag op ‘n eienaardige manier vir hom bevrydend. 

‘n Roete raak amper vanself uitgestippel. Hy wil net tot elke prys die verskroeide aarde uit sy gesigsveld en uit sy gestel kry.   Met dit as riglyn, loop hy van Jones se dam af al met die S36 langs tot by Manzimhlope. Daar sien hy die eerste keer in sy lewe swartwitpense -- en verjaag hulle terstond deur, soos toe hy nog jonk en vol draadwerk was,  ‘n klip met sy slurp na hulle te slinger.  

Die volgende baken is die groot, prentjiemooi Lugmagdam  --  na ‘n langsame reis van 25 kilometer wat amper vier dae duur. Met ‘n olifantvoetpad is hy daarvandaan die kort entjie na Nhlanguleni self: ‘n bekoorlike, onopgesmukte klein piekniekplek in die middel van nêrens, so dertig kilometer noordwes van Tshokwane.  

Oral waar hy water teëkom, vertoef hy. Hy suip en swem na hartelus en smeer hom van kop tot tone met modder.  Die modderbaddens, gereelde waterterapie en die melksap van die bosvyeboom vorm saam ‘n wonderkuur. Selfs vir sy voete se kussings. Die paar yslike voete is wel vol letsels. Die dolksteke van pyn met elke tree wat hy gee, versag egter verrassend vinnig tot ‘n krapperige ongemak.  Die vrees wyk dat hy sy voetkussings sal verloor.   

Die rateltaaie Mayafudi herstel merkwaardig vinnig van sy ontberinge. Tot sy eie verbasing kom hy agter dat die vrywillige breuk met sy trop in sekere opsigte met hom akkordeer. Die verlange na sy familie en vriende is wel sterk. Sy vrywillige bannelingskap sorg egter dat hy meer tyd vir homself het. Hy kan nou sy eie program reël en sy eie koerse inslaan, sonder om gedurig rekenskap te gee aan ‘n veeleisende matriarg. Hy het ook tyd om te dink. 

Wat hom wel kwel, is sy ongewone opvlieëndheid. Hy is doodgewoon selfsugtig in sy  aandrang op absolute privaatheid, moet hy aan homself erken. Toe sy pyne nog akuut was, kon hy dit nog rasionaliseer. Maar sy knorrigheid het ‘n nare nuk begin word wat sy persoonlikheid verander.   Hy sou homself moet regruk…  

 ‘n Ruk lank gaan dit klopdisselboom. Mayafudi maak die rustige buitepos Nhlanguleni sy hoofkwartier. Vir afwisseling verken hy die omstreke van die Vutomiloop.  Intimidasie van ander diere probeer hy hard vermy, en slaag ook heel goed daarin.   

Hy besoek graag die Lugmagdam en die Vutomidam. Soms vorder hy kuier-kuier tot by Tshokwane, waar die nabygeleë Orpendam ‘n aantreklike “waterkant” bied.  Hy keer dan terug of met die S34 of via die H1-2 en die Vutomiloop.   Op laasgenoemde roete doen hy gewoonlik die Mazithidam aan, waar hy tergerig die resident-seekoeie treiter totdat hulle, die ene verontwaardiging, soos stoomenjins blaas.  Dit beskou hy darem nie as intimidasie nie; sommer net as ‘n bietjie onskuldige pret om die verveling van die nuwe alleenloper-bestaan te verdryf. 

17.  OP VER SPORE 

Hoe langer jy alleen loop, des te meer tyd het jy om te tob. Van tyd tot tyd keer Mayafudi se sielestryd terug oor die verdienste van die waardes wat Ukuthula hom geleer het. Dan weeg hy haar insigte op teen sy eie lewenservarings. Soms klop dit; ander kere raak hy ietwat skepties oor haar idealisme, veral oor die motiewe en gesindhede van die mens. 

Sy oupa, Mafunyane, figureer sulke tye prominent in sy gedagtes. Dit word ‘n obsessie om letterlik in die voetspore van die groot Mafunyane te gaan loop. Maar waar sou sy spore lê?  Dit verg speurvernuf om daardie afgeleë stukkie aarde op te spoor. 

“Mafunyane? Wie’s hy?” Vir baie van die jonger generasie olifante wat deur Mayafudi genader word, beteken die naam van sy vermaarde voorsaat niks. Tande wat op die grond sleep? Ja, daarvan weet hulle iets. Maar ook net vaagweg.  “Jy sal maar hoër op moet gaan vra.”  Hulle beduie met hul slurpe noordwaarts. 

Dit is presies wat Mayafudi doen.  “Dankie, Nhlanguleni, jy was vir my goed en ek het lekker by jou gebly. Nou moet ek aanstryk om my wortels te gaan soek.” So groet hy een oggend kort na sonop. Sy eenman-ekspedisie die verre verlede in begin. Mayafudi mik eers reg noord tot by die Ngwenyenidam met sy baie waterbokke, swaai toe regs oor die Nkayapan “waar die luiperds drink” tot by die ruskamp Satara, die naasgrootste in die Wildtuin. Die wonders van die N’wanetsirivier word deur plaaslike olifante so teenoor hom besing dat hy besluit om eers te vertoef.    

Dit is ‘n goeie besluit. Rondom die wildryke S100, die N’wanetsi-rivierpad wat langs die vyeboombegroeide oewer van die N’wanetsirivier loop, woon baie olifante, buffels, kameelperde en ander wild.  Ook ‘n paar leeutroppe en ‘n handvol luiperds. Die bos-atmosfeer is tintelend. Meer nog, een van die alleenlopers wat die N’wanetsirivier sy tuiste gemaak het, is ‘n plooierige olifant-oupatjie met ‘n lang geheue. Sy naam is Shawu, genoem na ‘n ander lid van die Groot Sewe. Dit is die naam van ‘n gebied naby 

Shingwedzi. Shawu is ook bekend as Groot Haaktand.
Shawu weet van beroemde ivoordraers soos Kambaku, Phelwana en, les bes,  Mafunyane. Hy ken ook ‘n sak vol stories, onder meer die een wat Moholoholo altyd vertel het van die groot skrik wat Mafunyane se verdowing Parkamptenare besorg het. Shawu en Mayafudi posisioneer hul ore en slurpe om lekker te gesels. Saam kan hulle hul ure lank opnuut in die strelende olifant-folklore verkneukel. Die oupatjie kan Mayafudi ook rigting beduie. “Hou reguit noord, verby Olifantskamp en Letaba. By Shingwedzi swaai jy links. Loop in ‘n noordwestelike rigting al langs die Bububurivier af.  Daar was Mafunyane se loopplek.” 

Opgewondenheid pak Mayafudi beet. Ten einde laaste is hy op die spoor. Dat ‘n reis van nog oor die 200 kilometer vir hom voorlê -- dertig dae en dertig nagte, volgens oupa Shawu  -- skrik hom nie af nie.  Dit maak hom net vasberader om deur te druk.  

Die tyd het nou aangebreek vir “tot siens, N’wanetsi.”  Met die H1-4 as sy kompas bly hy loop en loop – dag en nag totdat sy pote naderhand weer allervreesliks brand. Naby Balule aan die Olifantsrivier, nie ver van Olifantskamp af nie, span hy uit en rus ‘n paar dae. Toe vat hy, op plaaslike advies, die rivierpad na Letaba, die S44.    

Naby die suidelike wal van die reuse-Engelharddam gryp die noodlot in. Mayafudi gewaar skielik ‘n gehawende bakkie. Dit staan dwars in die pad. Hy stap nuuskierig nader. Die volgende oomblik fluit ‘n koeël verby sy kop. Dis ‘n hinderlaag! Hy het hom trompop daarin vasgeloop.     

Vir ‘n bloedstollende breukdeel van ‘n sekonde flits die beeld van die swaar gekweste Ukuthula voor sy oë. Sou haar lot ook sy lot word?  Kans vir uitwyk is daar nie.  Al wat Mayafudi kan doen, is om sy kop te laat sak en te storm . Hy vlieg weg soos ‘n pyl uit ‘n boog -- dadelik op volspoed.

18. KONFRONTASIE   

Vir die onervare skut met sy AK47 is die olifant wat teen 40 km per uur op hom afstorm,   ‘n vreesaanjaende gesig. Voordat jy kan sê Engelhard-dam, duik hy van die enjinkap af en probeer agter ‘n mopaniebos inrol. 

Die olifant verras hom egter met sy spoed en beweeglikheid.  Skielik sidder die aarde.  Die sterk slurp gryp die skut en gooi hom soos ‘n vrot vel.  Toe hy grondvat, boor ‘n swaar voet die slap liggaam meedoënloos in die grond. Daardie wilddief sou nie weer opstaan nie. 

Sy twee kamerade in die kajuit sit ‘n oomblik versteend. Toe brul die bakkie en pluk die bestuurder aan die stuurwiel om die neus in die rigting van Letaba te swaai. Ook hy misreken hom egter. Voordat hy eerste rat kan koppel, is Mayafudi, blind van woede, teen die voertuig. Hy stamp dit soos ‘n liggewig-speelding teen ‘n boom vas en keer dit om dat net die wiele vrugteloos in die lug bly maal.

Bewend van ontsteltenis, wag Mayafudi nie om bestekopname van die skade te doen nie. Shingwedzi is 108 kilometer ver. Bububu 40 kilometer verder. Hy moet maak dat hy wegkom. 

Die olifant is diep beswaard oor sy nagmerrie-ervaring. Hy is nietemin dankbaar dat die boosdoeners klaarblyklik amateurs was, en die skut die toonbeeld van lafhartigheid en  onbeholpenheid. 

Mayafudi stap en stap. Dertig dae en dertig nagte duur die reis darem nie. Maar Mayafudi weet dat hy ‘n ver ent afgelê het. 

Boonop is hy na die konfrontasie by Letaba opnuut emosioneel gedreineer. Toe hy Shingwedzi bereik, kan hy voel sy lyf het ‘n deeglike rus dringend nodig, en sy emosies tyd om af te wen.   

Shingwedzi is vir hom soos ‘n oase. Die Shingwedzirivier, omsoom met pragtige immergroen trosvye, herinner hom aan sy eertydse tuiste aan die Sabierivier.  Die waterryke S50-rivierpad verby die Kanniedooddam is, hoewel in sekere opsigte heel anders, vir hom die naaste aan sy eie geliefde S3 wat hy nog gesien het. 

By die Kanniedooddam kom groot troppe olifante (en buffels) gereeld drink. Van hulle het die gewoonte om dan sommer lank in die omgewing te bly. Een van die kontrei se spogbulle is Mashagadzi, wat self met tye sy tande op die grond moet laat rus wanneer hy wei. 

Vir Mayafudi bied die teenwoordigheid van baie olifante die geleentheid om uit te vra, en, veral by die oueres, antwoorde te soek oor Mafunyane, sy eenkant-lewe, sy legendariese humeur, en natuurlik sy manjifieke tande.                                        

Die rondvra, ure se omgesels en “het jy al gehoor’s?” is miskien die lekkerste deel van die pelgrimstog. So moet hy later teensinnig aan homself erken. Want Bububu is eintlik ‘n antiklimaks – ‘n visioen wat in die verbeelding so blink gepoets is dat buitensporige verwagtinge en gevolglike teleurstelling die onvermydelike eindresultaat is.

Die Bububu is doodgewoon en onopwindend. Die soort wegkruipplek wat aantreklik sal wees vir een wat absolute isolasie verkies. Die waterryke Kanniedooddam daarenteen - sy lokstem is groot.  Dit is die plek, besluit Mayafudi, waar hy die res van sy dae wil slyt. 

Hy voeg die daad by die woord. Die tyd rol aan. Vir jare het hy geen rede om sy spontane besluit te berou nie. Die nuwe omgewing is vir hom goed. Hy is gelukkig. Hy het lekker vriende, goeie geselskap en min om hom oor te bekommer. 

Met die verloop van tyd wyk ook weer die iesegrimmigheid, ongeduld en geneigdheid tot woedebuie van die laaste paar jaar. Sy kwelgedagtes raak al hoe meer op die agtergrond. 

Die ou Mayafudi keer stadigaan terug: ouer en wyser, maar net so goed geaard, solied en stabiel soos in vervloë jare.  Hy word ‘n ryper, rustiger olifant. ‘n Eerbiedwaardige senior burger. 

Alles loop reg tot die dag van sy konfrontasie met die indringers uit Mosambiek. Die vuurtjie in die veld. Sy woede-uitbarsting. Daarna die traumatiese insident met die safarivoertuig. Sy tweede, onvergeefliker, uitbarsting.  Die huilende toeriste. Sy besluit om huis toe te vlug ten einde ‘n teregstelling vry te spring.   

19.  TUIS   

Nadat hy homself dag vir dag van sonop tot sononder voortgedryf het, bereik Mayafudi laatmiddag sy bestemming.  Soos ‘n olifant met ‘n missie het hy gestap, van Shingwedzi af al langs die H1-grootpad in ‘n suidelike rigting. By Mopani, Mooiplaas en Letaba verby Olifantskamp toe. Daarna na Satara in die hartjie van die Wildtuin. 

Van Satara - tot die ongeloof van versteende ontbytmakers by hul panne met wors en eiers - sommer dwarsdeur die piekniekplek Tshokwane, oor Leeupan en die Olifant-drinkgat na Skukuza.

Net soggens vroeg of laat smiddae, wanneer die dors en hitte hom dryf, het hy na ‘n watergat of dam weggeswenk. Dan het hy met lang teue die verfrissende water opgeslurp. As ander diere te astrant raak en dit te naby aan hom wou waag, is hulle grimmig verdryf. Mayafudi het met ‘n swaaiende slurp op hulle afgestorm. Selfs ‘n paar leeus moes stert tussen die bene - letterlik! - die aftog blaas. Hy wou alleen wees waar hy drink.     

Uiteindelik is die laaste skof afgelê: van die Krugerhek tot by die bekende baken van die manjifieke trosvy, skaars twee kilometer wes van die hoogwaterbrug oor die Sabierivier. 

Die ou bloubloed van die bos is pootuit toe hy die ewe aristokratiese trosvy bereik. Aan sy groot voete kleef die stof van ver paaie. Hy is dankbaar dat sy pelgrimstog verby is. Dit was meer as 250 moordende kilometer van Mafunyane se wéreld - doer waar hy jare gelede na ‘n vorige krisis in sy lewe gaan vrede soek het – tot in Ukuthula se wêreld waar hy nou na die nuwe krisis kom vrede soek.  

Ukuthula se wêreld, sy heimat.  Die Bosveld praat hier met hom soos selde tevore. Hier in die bos wat hy van kindsbeen ken en lief het, voel hy dit dadelik opnuut in elke vesel: dat hy in die land van sy vadere en sy moedere verkeer.  Dit is sý bome, sý diere, sý voels en sý veld. 

Hierdie belewenis skep ‘n diepe verbondenheid met alles om hom heen. Ten minste vir die oomblik word sy somber gedagtes daardeur op die agtergrond gedryf en kry hy kans om die natuur langs die Sabierivier opnuut te beleef en te bewonder.   

Herfs is laat die jaar, tref dit hom skielik. Mei is al oor die halfpadmerk. Want al het olifante nie kalenders nie, hou hulle tog tred met die tyd.  Hulle sien immers hoe die lug stadigaan ‘n dieper, sagter blou word. Hoe die groen van die grasvlaktes en die bladwisselende bome begin plek maak vir tinte van geel, rooi en roesbruin. 

Dit is ook die tyd dat die konstante dors van die somermaande breek – ‘n dorre dors wat ‘n olifant dwing om altyd naby water te boer. As dit eers herfs geword het, is dit geen krisis meer nie as ‘n dag sonder die weelde van ‘n verkwikkende stortbad kom en gaan. 

Alle olifante is lief vir die herfs. Mayafudi is geen uitsondering nie. Dit is of die kalmte in die natuur ook ‘n karos van kalmte vou om die soms maar wisselvallige olifantgemoed. Die humeurigheid van die hoogsomer wyk. Ook die vatbaarheid vir irritasie, veral by ‘n watergat waar die geduld in die warmste maande maar beperk is, neem af.   

Die waarneming oor die stand van die seisoene onderbreek Mayafudi se gedagtereis deur sy veelbewoë lewe. Al die krisis, konflik en konfrontasie wat hom so meedoënloos agtervolg het, skuif hy eers opsy terwyl hy hom aan die rustige aandskemering verlustig. Die gloeiende son wat in die weste die hemel agter die swart takke van die donker bome rooi begin tint. Diere wat hulle begin regskud vir die nag. 

Mayafudi fokus doelbewus op die skemer-manewales van ‘n trop blou-apies in ‘n jakkalsbessie. Amper lighartig lig hy sy slurp vir ‘n keiserlike koedoebul wat verbykom. Dan versit hy versigtig sy yslike trappers om dit nie met dodelike gevolge op ‘n piepklein diertjie of ‘n insek neer te sit nie.  

Hy spits sy ore om die bekende bosgeluide te laat inspoel: die roep van ‘n visarend wat in ‘n laaste saluut aan die son oor die water sweef; die geproes van ‘n troppie rooibok-rammetjies met trillende neusvleuels; die basuin van ‘n seekoei, die gejammer van ‘n honger hiëna.  Mayafudi hoop dat daardie vrede en sereniteit ook weer hier vir hom beskore sal wees. 

Dan ruk die egalige dreuning van ‘n kragtige motorenjin hom skielik uit sy bepeinsing.  Mayafudi hoef nie te raai wat daardie geluid beteken nie. Hoe kan hy dit dan ooit vergeet?  Dit is een van die horde groen safarivoertuie op die Wildtuin se paaie wat stadig aankruie. Agter op die omgeboude Land Rover Defender of Nissan-bakkie op ‘n aandrit van die Krugerhek af sal ‘n vrag gretige toeriste, dikwels ryk buitelanders met duur videokameras, hul nekke rek op soek na die Groot Vyf (leeu, olifant, renoster, luiperd en buffel). Dit weet hy uit jare se waarnemings van die spesie homo sapiens. 

Mayafudi is nou ‘n meneer van ‘n olifant. Sy skouerhoogte vat-vat aan vier meter. Hy is sowat nege meter lank. Sy massa is maklik 7 000 kilogram.  Hy dra swaar aan sierlike ivoorstawe van oor die 2,5 m elk wat saam heelwat meer as 100 kg weeg. Maar die welige oewerbos verdwerg amper die eensame kolos se verdieping-lyf waar hy intens die Bosveld se goue uur staan en indrink.

Hy besef dat hy dit in sy mag het om hierdie groepie se aand-uitstappie vir hulle op ‘n hoë noot te laat begin.  Net ‘n paar passies na links sal hom - die grootste van die Groot Vyf  - in ‘n oopte bring wat hom in sy volle glorie van die pad goed sigbaar sal maak.  

“Olifant, elephant, ein Elefant! ” sal dit dan in allerlei tale van die voertuig af weergalm. Soms selfs in die opwinding van die oomblik: “Rhino, hippo!”  Die voertuig sal tot stilstand knars. Kameras sal flits. Die kykers sal kwetter. Die gids sal vernaam ‘n klompie feite (of skewe persepsies) oor olifante aframmel, en dink aan die fooitjies wat later ingesamel kan word.  

Vir ‘n oomblik oorweeg hy om in die gees van sy tuiskoms as ‘n simboliese versoeningsgebaar, soos lank gelede, saam te speel. Dan verwerp hy die idee. Nee wat, genoeg is genoeg. Vir sulke grappies is hy te oud. Hy is werklik moeg. Te veel dinge rus boonop op sy gemoed. Totdat hy later vir ‘n slapie teen die trosvy sal aanleun of teen die rivieroewer gaan lê om sy tam ledemate te laat ontspan, wil hy liewer alle ander dinge uitsluit; en hom net oopstel vir die salwende natuur.   

More, neem hy hom voor, sal hy sy gedagtes vrye teuels gee om verder te dwaal. Ver, ver terug op die verste paaie.   

20.  LEGKAART 

Slaap, eet, drink en dink. Dit is Mayafudi se roetine die eerste dae by die huis.  ‘n Geil somer is aan’t verbygaan en die oewerbos is in Mei nog byna baldadig welig en groen.  Gerwe smaaklike gras en ‘n verskeidenheid sappige blare is binne reikafstand van sy bedrywige slurp.  

‘n Afgesonderde poel wat deur die waters van baie jare gelede se groot vloed tussen rotse ‘n paar tree van sy staanplek uitgekerf is, verskaf ‘n gerieflike drink- en afkoelplek.  Ander grootvoete het al ‘n gemaklike voetpad daarheen uitgetrap  
Mayafudi se kop werk oortyd.  Om sy herinneringe agtermekaar te kry, is vir hom ‘n moeitevolle proses. Hy span sy verstand in soos lanklaas om in die diepste vakkies van die geheue te gaan uitsoek en uithaal al die belangrikste stukkies en brokkies waaruit hy ‘n legkaart van sy lewe kan bou. 

Daarna wil hy probeer sin maak van wat - volgens die waardestelsel wat hy by Ukuthula geleer het  -  as sy latere “vreemde” of “ontoelaatbare”  gedrag geklassifiseer kan word. Die oorgang van ondeundheid tot verantwoordelikheid tot aggressie probeer hy in sy gedagtes naspeur en peil. Wanneer, waar en waarom het die waardes wat deur Ukuthula en ander leermeesters by hom ingeprent is, dan verlore geraak? 

Veral daardie laaste totale verlies aan selfbeheersing by Shingwedzi - die regstreekse oorsaak van sy ylingse vlug terug na sy geboortewêreld - wek in hom ‘n sware skuldgevoel. Mayafudi is nie naïef nie. Hy weet wat die reg van mense behels. Daarvolgens sal hy moet boet. Geen versagtende omstandighede bestaan nie. 

Nog meer as sy gewelddadige reaksie op die gewapende stropers se hinderlaag naby Letaba is die chaos wat hy gesaai het na die vuurmakery van die onwettige Mosambiekse indringers in die Shingwedzi-insident doodsake. Provokasie ofte nie. Hy weet hy sal meedoënloos gejag word. As hulle hom opspoor, sal hy uit die weg geruim word. Kort en klaar. Hy was net gelukkig om betyds weg te kom.   

Die aanval op onskuldige toeriste val in die ergste kategorie van onaanvaarbare olifantgedrag. Dit sal die hoogste prys op sy kop plaas, besef hy. Waarskynlik het swaar gewapende veldwagters lank in ‘n wye gebied om Shingwedzi na die oproerige olifant gesoek. Miskien is hulle selfs nou nog op die uitkyk. 

Dat hy brandstigters aangeval het, kan hy teenoor homself nog rasioneel verklaar, al was sy reaksie dalk te kras. Dat hy so kop verloor het met die Land Rover vol stappers is egter volgens sy eie oordeel van reg en verkeerd onvergeeflik. Daarmee maak hy moeilik vrede.   

Maar om daaroor doodgeskiet te word? Vir so ‘n straf deins hy terug. Vir hom lyk dit buitensporig. Gelukkig is leidrade wat hier langs die Sabierivier na hom toe kan lei, nie te veel nie. ‘n Groot alleenloperbul? Pragtige, simmetriese stel tande?  Letsels, dalk brandwonde, op die lyf? Dit is ‘n “identikit” wat ook vir hope ander ou bosreuse soos ‘n handskoen sou pas.      

Wegkom van jagters van vlees en bloed is egter een ding. Ontsnap aan die dwingelandy van ‘n eie gewete en eie skuldgevoelens is iets heeltemal anders. Mayafudi sou wat wou gee om daardie gebeurtenis uit die legkaart van sy lewe uit te wis.  Dit is ‘n stukkie wat hy stilletjies iewers in ‘n klipskeur, ‘n gat in ‘n boom of op die bodem van ‘n diep poel sou wou wegsteek.  

Maar so ‘n maklike uitweg bestaan nie. Hy sou maar daarmee moet vrede maak of  toelaat  dat dit sy sielerus vir die res van sy lewe bly versteur. 

Telkens keer sy malende gedagtes dan weer terug na al die beproewings wat hy in sy sestig jaar op aarde moes verduur. Voor sy geestesoog sien hy swiepende helikopters, verdowingspyle uit die lug, en die ‘uitdun” van nabye familie en vriende. Hy onthou Ukuthula en haar ongewone demonstrasie van gebroke wanhoop nadat Nkosikazi met ‘n olifantgeweer die ewigheid ingestuur is.  Hy herleef sy eie diepe jammerte vir ‘n verskeurde moeder en sy verleentheid waarmee hy nie raad wis nie. 

Hy herleef ook Ukuthula se tragiese dood - die mens se blinde vergelding teen ‘n leierolifant wat, soos geen ander nie, ‘n mensevriend was. En dit net omdat sy haar trop, soos haar verantwoordelikheid volgens olifant-tradisie, te midde van ‘n versengende droogte en hongersnood na kos toe gelei het.     

Sy gedagtes loop op ver paaie terug tot Moholoholo se storie van Mafunyane - die slagoffer van sogenaamde “navorsing” wat vir Mayafudi, reg of verkeerd, nog maar altyd ietwat nutteloos voorgekom het.  ‘n Trotse dier is tot in die aarde verneder, dink Mayafudi wrang.  Hy is uiteindelik soos ‘n nikswerd-ding met ‘n laaigraaf rondgestoot! 

Moet olifante dan maar altyd die minste wees en hulle by die mens se reëls neerlê?  Of is dit net basiese regverdigheid dat in sekere situasies die olifant se instinkte, tradisies, belange en reëls voorkeur moet kry?   

Hy weet Ukuthula sou, as sy nog geleef het, op hierdie opstandige gedagtes van haar seun met haar gewone rustigheid gereageer het.  Sy sou hom wou kalmeer deur opnuut geduldig te verduidelik waarom party dinge gebeur soos dit wel gebeur -- waarom olifante daarmee verlief moet neem om gejag te word, hetsy vir trofees, biltong, uitdunning of beskerming van oeste; waarom navorsing nodig is waarvoor jy, soos ‘n Kainsmerk, ‘n sender om jou nek moet dra; waarom hulle in kratte verkoop moet word soos gebruiksartikels wat nie ook emosies, gesinsbande, hartstogte en ‘n wil het nie.

 “Mayafudi,” sou sy sê, “weet jy watter berge kos ons olifante opeet, hoe ‘n enorme klomp water ons opdrink en hoeveel van die plantegroei ons, soms ook onbedoeld, vernietig? Ons raak net te veel, my seun. Al raad is dat ons aanwas beheer word. Hoe bitter dit is, oortollige olifante moet uitgedun of verkoop word. Of die mediese wetenskap sal moet ingryp. Dit kan mos nie anders nie. Anders bedreig ons later ons eie voortbestaan en dié van die seldsamer spesies.”  

Dit is of hy weer haar rustige stem hoor met die so bekende filosofie: “Die wildbewaarders en veldwagters is ons vriende en ons bondgenote, al lyk dit nie altyd vir jou so nie. Hulle beskerm ons teen wilddiewe en stropers. Hulle grawe boorgate en sit windpompe op. Hulle versorg siek en beseerde diere.”  

Hy hoor haar ook weer vermaan:  “Jy moet alles en almal in die natuur respekteer, Mayafudi. Moenie uit moedswilligheid ‘n boom omstoot nie, moenie by ‘n watergat jou gewig rondgooi nie, moenie mense terroriseer nie…” 

Selfs vir die reg van boere om hul landerye te beskerm, sou sy opkom. Dalk selfs vir die onbeholpenheid van onervare brandbestryders. “Gee hulle kans, my seun,” sou sy dalk pleit. “Hulle moet nog leer.”   

Maar vir stropers en brandstigters?  Vir kwaaddoeners wat niks in die Wildtuin verloor het nie, die heiligdom in die nag onwettig binnesluip en dan volgens hul eie verwronge reëls verskrikking kom saai?  Nee, sulke verdraagsaamheid is darem ondenkbaar.   

Wie weet, dalk sou Ukuthula tog saam met hom gevoel het as hy maar vir haar daardie drie dooie kalwertjies langs die pad na Skukuza kon wys. Of die verbrande voetsole van sy vriende; die bloedspore wat deur hulle getrap is nadat die sagte kussings soos uieskille van hul voete geval het.

Dalk sou sy verstaan het as hy net die kans kon kry om vir haar van sy eie seer te vertel: die pyn in sy vaderhart; die pyn oral aan sy groot lyf waarmee hy die vlamme trotseer het om die drie ou kleintjies te probeer red. 

Miskien sou sy instemmend knik, wie weet, as hy vir haar kon verduidelik: “Moeder, mense is ook maar soos olifante. Albei het maar hul goeies en slegtes.” Of: “Moeder, olifante en mense kan vriende wees, maar selfs dan nog nie mekaar se kulture verstaan nie. Of mekaar se siele nie. Ons bots, moeder, oor iets baie basies. Dit is dat die een volgens sy eie reg die regte ding doen, maar volgens die ander se reg die verkeerde ding.”

Dalk sou sy selfs aan hom toegee: “ Jou lewe, Mayafudi, is anders as myne en jou pa, Moholoholo, s’n. Dit is anders as dié van die meeste olifante van ons generasie.  Ons het ook gely onder droogtes en vloede en brande.  Ons is ook gejag vir trofees en om ander redes.  Ons was ook die slagoffers van stropers.  Ons het ook ouers en kinders en vriende en familie verloor in uitdunnings.  Maar jy, my seun, het meer as ons gely, is dalk meer as ons gejag en het waarskynlik meer as ons verloor. Jou woede is verstaanbaar. Ek vergewe jou.” 

Saam met die troosgedagte kom rus en vrede in Mayafudi se onstuimige hart.  In sy ore klink eensklaps die sonore kok-kok van die drie koninklike bloukuifloeries wat bo sy kop van tak tot tak spring. ‘n Familie bospatrysies skarrel in gelid deur die lang gras om by hul neste en hul kleingoed te kom  Vier wit gespikkelde bosbokkies, die een rammetjie so groot soos ‘n njala, suutjiestrap al rondom hom heen. Hy raak meegevoer deur hul grasie.   

Terwyl hy hulle dophou, sien hy ‘n luiperd in ‘n jakkalsbesssie ‘n entjie weg ontwaak. Dié kom stadig orent, gaap ‘n paar keer met oorgawe, en begin dan stadig al skurende met sy lyf teen die boomstam afkom grond toe vir die nag se jag. In die bos is dit ‘n alledaagse toneel. Vir Mayafudi is dit of hy dit vir die eerste keer so intens beleef.    

Op daardie oomblik raak hy ook bewus van ‘n regiment gebande muishondjies wat met hul gewone senuweeagtigheid om sy voete krioel. Hy hoor die geroep van tarentale by die water, en hoe dit verdring word deur die kabaal van ‘n huismoles onder die bobbejane wat van Sabiepark se kant oor die rivier gekom het om te kom slaap.   

Hoe wonderlik lewe die bos nie, dink Mayafudi. Ek lewe ook. More sal ek ‘n bietjie verder gaan rondkyk.  

21.  UKUTHULA SE GRAF 

Mayafudi slaap daardie nag soos ‘n klip. Vroegaand is hy nog vaagweg bewus van die gebrul van leeus en, in reaksie, die onrustige blaas- en blafgeluide van die versamelde rooibokkies, koedoes, sebras en wildebeeste in die omgewing. Van die riete langs ‘n seekoeigat af klink nog vir laas ‘n paar growwe snorkgeluide uit wye bekke op. Daarna is hy droomland toe vir ‘n nagrus sonder wroeging – ‘n ongekende saligheid.  

Die oggend toe hy sy kop optel, gewaar hy by ‘n poel in die sanderige rivierbedding vier kameelperde wat suip. Eintlik sien hy net vier pare boude soos hierdie vredeliewende hemelbesems hul knieë knak om die water by kom. Vir dié nuuskierige mede-bosbewoners het Mayafudi nog altyd ‘n sagte plekkie. Hul gesukkel om hul ongemaklike lang nekke so laag te buig en soos koeldrankstrooitjies daar te hou, laat sy oggend met ‘n glimlag begin.      

Op sy agenda vir die dag is om op Ukuthula se laaste spore te loop. Daarvoor moet hy ooswaarts land-in sny in die rigting van die N’waswitshaka-watergat op die S65. Dit is waar sy, tot die dood toe uitgeput, neergesyg en haar laaste asem uitgeblaas het. Die presiese kolletjie is in sy geheue ingegrif. 

Mayafudi loop wei-wei daarheen. Die drif wat lank die slawedrywer van sy gees was, is uit hom uit.  Hy spoor sonder te veel moeite die sterfplek op. Byna soos ‘n mens, staan hy ‘n paar oomblikke met ‘n neergeboë kop doodstil.   

Na ‘n rukkie boor sy geoefende oë vinnig ‘n dowwe olifantvoetpaadjie oop. Dit lei al slingerend na ‘n afgesonderde kolletjie teen ‘n rotskoppie daar naby. Dit is waarheen die jong bulle in Ukuthula se trop later haar skedel en ander beendere gedra-sleep het. Dit is Ukuthula se laaste rusplek. Haar “graf “ in die veld. 

Sy aandag verskuif na die verdorde wit kakebeen tussen ‘n klomp los klippe.  Hy voel saggies daaraan met sy slurp en voet, keer dit om en volg die lyne noukeurig met sy slurp. Die kontoere van sy ma se gesig doem helder in sy herinneringe op. Die herbesoek  word ‘n goue oomblik van terugdink en diepe emosie, van nostalgie, melankolie en ontroering.  

Dit verbaas Mayafudi dat hy amper afgetrokke daar kan staan - sonder haat, nyd of selfs net gebelgdheid.  Dan het Ukuthula se waardes tog uiteindelik oorwin…  Of het dit nie? 

Dit is laatmiddag toe Mayafudi weer die Sabierivier bereik. Hy gaan regoor die Lisbon-landgoed staan en tuur ‘n ruk oor die water. Die sitrusbome is oortrek met jong vrugte.  Die reuk van lemoenskil is skielik in sy neusgate en die smaak van ryp lemoen in sy verhemelte. Hoe sterk kan ‘n ou olifant se verbeelding nie wees nie!

Vir oulaas gaan soek hy water voor sy aandete van gras, boombas en wortels.  Toe is hy gereed vir die nag - op ‘n vreemde manier selfs nog met ‘n groter rustigheid in sy gemoed as waarmee hy die oggend ontwaak het.

Teen die oosterkim is ‘n volmaan aan’t deurkruip tussen die eerste takke wat reeds hul blare begin afskud het vir die winter.  Mayafudi neem hom voor om langer wakker te bly. Die bos in helder maanlig gebaai, is ‘n verruklike gesig. Hy wil dit eers ten volle indrink.  Volmaan was nog altyd vir hom ‘n tyd van dankbare betowering - hoewel die teenoorgestelde ook weer sy eie bekoring het: ‘n pikdonker bos met die see van helder sterre so naby dat ‘n olifant kan voel hy sal een vir een met sy slurp uit die lug kan pluk.  

Iewers naby Mayafudi is ‘n padda-indaba in volle gang - waarskynlik een van die laaste voor die lang winter. Dit sou ure duur, weet hy - sonder verposing en altyd op dieselfde toonhoogte.    Bo dié eentonige dreunsang kom die skril kwettergeluide van die nagapies uit alle rigtings aangeswewe, soos dié ratse diertjies vir hul nagtelike ekspedisies uit die digte blare of gate in boomstamme kruip. Naguiltjies en dikkoppe roep oor en weer vir mekaar musikale boodskappe toe.  ‘n Hiëna lag skel. 

Dit is bosklanke wat ‘n Afrikanag laat lewe - vir mens en dier. Vir Mayafudi is dit soos ‘n ouwêreldse simfonie.  Met die musiek in sy ore dommel hy weg. 

www.hennievandeventer.com/mayafudi.html
22. NUWE BEGIN 

Vir die nuwe dag het hy ‘n vol program. Teen sy eerste taak sien hy op. Mayafudi sou Skukuza-teerpad toe beweeg op sy trop se vlugroete uit die vlamme. Daar waar die brand sy twee kalwers en hul maatjie ingehaal het. 

Soos hy aanstap, verwonder hy hom opnuut aan die helende gom van die natuur.  Sy laaste belewenis van die omgewing, na die ontsettende vlamme, is van ‘n stuk verskroeide aarde, digte rook, gloeiende kole en as.   Nou is die Laeveldse weligheid in ere herstel. Bome, struike, grasse wieg in die wind. Net hier en daar het ‘n onuitwisbare letsel oorgebly: ‘n groot hardekool wat arms in die sye staan met verdorde takke wat vergeefs hemelwaarts reik.   

By ‘n hopie beendere kom hy tot stilstand. ‘n Skaduwee skuif oor sy gemoed as hy die skoktoneel van daardie rampnag in herinnering roep.  In sy neusgate is op hierdie oomblik nie die verbeelde lemoengeur nie, maar ‘n verstikkende droogheid weens stink rook. 

Naby die beendere is ‘n hopie klippe netjies gestapel.  ‘n Primitiewe gedenksteen. ‘n Dankbaarheid teenoor sy ou trop wel in Mayafudi op.  Hulle het nie vergeet nie - en het in die beste olifanttradisie hul laaste eer kom bewys.  

Daarna drentel hy met die teerpad af Krugerhek toe. Vir mense wat pas deur die hek gekom het, bied sy teenwoordigheid die eerste opwindende ervaring van hul Wildtuinvakansie. Hy stap doelgerig deur die hek en gaan staan langs die verwelkomingsbord. Hy onthou dat as jongeling altyd van hom groot ophef gemaak is as hy vir die plesier van toeriste by die bord slurp-in-die-lug poseer. Hoekom nie weer nie? 

Dié keer is die reaksie niks anders nie. Van oral maak mense skielik hul opwagting. Van ‘n veilige afstand word die oomblik verewig met enigiets van mik-en-drukke tot gesofistikeerde langlense, digitale kameras en videokameras.   

Die horde fotograwe deins terug toe die groot olifant oor die pad begin slenter in die rigting van Oom Paul se beeld. Maar hulle drafstap vinnig op ‘n veilige afstand agterna. Mayafudi kan, soos van ouds, nie die versoeking weerstaan nie. Hy gooi sy kop so half skuins en lig sy slurp asof hy die ou granietpresident salueer.  Toe klik die kameras! 

Die volgende stopplek is Sabiepark se piekniekplek. Dit verg ‘n langerige, skuins oortog oor die rivier. Die water is egter nie diep nie.  Skaars sy buik word nat. 

Terwyl hy sy weg deur die water baan, roep hy die kolkende watersee van daardie onvergeetlike Februarie-oggend weer helder voor die gees - ook die ongelooflike skade: die twee breë strepe groen aan weerskante van die rivier wat soos met ‘n ysterhand platgevee is.  

Noudat hy op die sandbedding voor die piekniekplek uit die water kom, is sy eerste gewaarwording die andersheid van alles, die wawye ver-sien-oopte. ‘n Gedugte Natalse rooi-essenhout by die piekniekplek kon darem die watergeweld trotseer. Ook ‘n jakkalsbessie en huilboerboon van formaat, en ‘n ewe indrukwekkende worsboom.  Die formidabele bome vorm ‘n viermanskap wat oor die uitgestrekte groen van die piekniekplek waak. 

Oral is nuwe netjiese baksteen-braaiplekke en tafels. ‘n Enorme houtbrug het verrys wat Sabieparkers oor ‘n diep sloot tot op ‘n mensgemaakte duin bring met dekke wat as uitkykpunte dien.  Van die dekke het Sabieparkers nou ‘n onbelemmerde uitsig, sien Mayafudi.  Met hul kragtige verkykers sou hulle hom sweerlik kon optel waar hy tot ‘n rukkie gelede onder sy trosvy op die oorkantste oewer gestaan het. Hulle sal waarskynlik selfs bosbokkies se kom en gaan tussen die oewerbos en die water kan volg. Of ‘n leeu wat sy prooi bekruip.

Mayafudi stap teenaan die stellasie verby in die rigting van die wandelpad langs die rivier af. Aan die een kant is van Sabiepark se mooiste en grootste grasdak-wonings. Aan die ander kant die rivier. Hy mis die ou boomweelde. Tientalle immergroen trosvye, rooi-essenhoute, waterbessies, waterpere, pendorings, watervliers, en mingerhoute is  skoonveld. Ook baie bladwisselende bome soos huilboerbone, huilbome, mitseries, doppruime, blinkblaar-wag-‘n-bietjies, riviervaderlandswilge en jakkalsbessies kon die waterwoede nie weerstaan nie.

Hier waar Ukuthula se trop in Mayafudi se jeugjare so graag kom kuier het, was in die vloed ‘n fokuspunt. Hy onthou hoe verspoelde bome en opdrifsels teen die Krugerbrug opgedam het. Dié natuurlike wal het die aanstormende waters gestuit.  Die water kon nêrens anders heen nie as terug.  Huise het soos sinkende skepe onder die oppervlak verdwyn.      

Toe die water na dae begin terugsak, was al wat van die manjifieke wandelpad oorgebly het, ‘n strakke maanlandskap - ‘n modderbad bespikkel met bome, klippe en massiewe bondels opdrifsels.  Ook met bakstene en dwarslêers wat uit die piekniekplek kom. Daar het hy dae lank vergeefs na sy pa, Moholoholo, se karkas loop en soek.  

Ook hierdie verwoesting is na al die jare feitlik uitgewis. Die littekens het onder ‘n nuwe groen kleed verdwyn.  Mense loop weer in skaduwee op die wandelpad en jong bome beur vol nuwe lewe na bo: riviervaderlandswilg en jakkalsbessie en waterpeer en watervlier en mingerhout. ‘n Paar geil doringbome, (veral enkeldoorn en gewone pendoring) staan parmantig teen die blou lug afgeëts.  

Die simboliek tref Mayafudi soos ‘n haak-en-steek-doring onder die voet. Rampe sal altyd gebeur, dink hy. Maar dit is nooit die einde van alles nie. Die lewe gaan staan nie stil nie. Nuwe gras groei uit die dorre aarde ná ‘n droogte. Nuwe boompies staan op ná ‘n vloed.  So kan hoop kom uit wanhoop, en nuwe lewensvreugde uit ‘n gebroke hart.

Dit is of iets hom aanpor om op te kyk na die brug. Oral, kruis en dwars, sien hy motors geparkeer. Oor die relings hang dosyne mense. Hulle beduie opgewonde vir mekaar. Diegene met kameras drafstap dan hierdie kant toe, dan daardie kant toe vir die beste fotohoek in die goue gloed van die laatmiddaglig.

Wat die mense so beroer, is ‘n stewige trop olifante aan die oorkant  - die eerste wat hy sedert sy tuiskoms teëkom. Party grootvoete peul nog uit die bome, grotes en kleintjies.  In ‘n ry wiegeldraf hulle af wal toe. Ander is reeds in die water. Hulle bestook mekaar met hul “waterkanonne”.  Hulle dompel mekaar onder. Hulle rol in die modder. Dit jil van genot.   

Mayafudi plons in en swem-draf deur die Sabie na die oorkant toe om te gaan kennis maak.  Op ‘n eilandjie staan ‘n jong bul, ‘n fiere kêrel, met treffende tande, stewige skouers en ‘n soliede nek. Mayafudi staan nader. Hy knoop ‘n gesprekkie aan. Hy vertel die jonger bul van sy lang, pelgrimsreis en hoe bly hy is om weer ander olifante te sien.   

“Wat is jou naam, jong kêrel?” verneem hy.

“Mafunyane.”  

“Mafunyane?” 

Mayafudi prewel die naam. Sy enorme ore kan amper nie glo wat hulle hoor nie. 

“Ja, Mafunyane,” sê die jong bul trots. “Mafunyane - Die Kwaai Een. Ek dra die naam van my grootoupa. Die een met die tande wat op die grond geskuur het. Daardie 

Mafunyane was die pa van my ouma, Ukuthula, en die oupa van my pa, Mayafudi, wat baie jare gelede na ‘n groot brand noorde toe is.”

Ukuthula, Mayafudi…

Trane wel in Mayafudi se olifantogies op. ‘n Vreugdesnik skud sy groot lyf. 

“My seun,” sê hy sag.  Hy slaan vaderlik sy slurp om die verbaasde jong lyf van die seun waarvan hy nie geweet het nie. Dié is waarskynlik aan die vooraand van die groot brand verwek.   

.

“Pa?”  Die jong Mafunyane se stem is skor van onsekerheid.  Mayafudi se siel sweef meteens soos die sierlike visarend doer hoog in die lug. 

Mense rig hul lang lense op die twee bulle wat mekaar soos lank verlorenes met hul slurpe omhels en betas. Hulle skuur hul tande teen mekaar en flap hul ore. Vloeistof stroom uit die kliere aan hul slape. Hul gesigte raak vinnig donkernat. Hul mae rommel  hoorbaar bo die watergeruis oor die klippe.  

Die toeskouers hoor nie die gekras waarmee pa en seun mekaar oor en weer uitvra nie omdat die frekwensie te laag is. Maar al die ander tekens van vreugde is aansteeklik. Al snap die toeskouers nie die volle betekenis van wat hier voor hulle gebeur nie, laat die innige toneeltjie hulle tog goed voel.  

Net die bejaarde Mayafudi en die jong Mfunyane weet in daardie goue stonde van hul  ongelooflike herontmoeting. Net hulle twee besef die grootsheid van die Wildtuindrama wat hom hier in die aandskemering langs die Sabierivier afspeel.  

Mfunyane aan wie ‘n lank verlore vader teruggegee is. 

En Mayafudi, die vader, wat ‘n vreedsame einde kom soek het. Nou breek vir hom weer ‘n nuwe begin aan. 

  www.hennievandeventer.com/mayafudi.html
Outeurs en hul  boeke wat in ‘n mindere of meerdere mate erkenning verdien vir aspekte van Mayafudi se storie, is die volgende: 

Adendorff, Gus                                      --  Wild Company    

Chadwick, D.H.                                     --  The Fate of the Elephant 

Dennis, Nigel                                         --  Where to Watch Game                                 

Fourie, P.F./ De Graafff, G                    --  Nasionale Krugerwildtuin: Vrae en Antwoorde  

Hall-Martin, Anthony                            --  The Magnificent Seven                                       

Krüger, Kobie                                        --  Mahlangeni                 

Masson, Jeffrey/McCarthy, Susan         --  When Elephants Weep - The emotional life of  

                                                                    animals

Meiring, Piet                                          --   Die Wildtuin is hul Woning                                

Roderigues, Jan                                     --   Die Veldwagters Vertel /‘n Skatkis vol  

                                                                   Lagstories                                

Roodt, Betsie                                         --  Uit die Veldapteek

